
«Ахьышьҭрахь» амҩақәа

Аԥсуа ҿар рыҩнду аҟны

 d Арасаӡыхь ақыҭан, сара схаан 
аа-класск змаз школын иҟаз. Уи 
аҿаԥхьаҵәҟьа, амҩаду нымҩахыҵ 
дынхон Ламшьаҵә Багаҭелиа ҳәа 
нхаҩ бзиак. Ҳаҩнгьы дызбахьан, 
саби иареи пату еиқәырҵон.

Ҽнак, аҵатәхәқәа рыбжьара «аԥс-
шьара ду» ҳәа изышьҭоу аан, ашкол 
аԥынҵан игылаз аҳаҵла алабҟьа 
агәыдҵаны, аҳақәа шыҿҳаршәшәоз, 
Ламшьаҵә игәашә аԥхьа машьы-
нақәак ааҭгылеит. Арҵаҩцәагьы 
шәызҿу шәаҟәыҵ ҳәа ҳарҳәеит 
иаҳмацәҳакәа. Сгәалашәара сам-
жьозар, ари иҳаҩсыз ашәышықәса 
1966 ш. азы акәын.

Асасцәагьы харантә, атәым-
тәылантә – Ҭырқәтәылантә иааза-
ап. Изусҭцәада? Аԥсуаа. Ари ҳара 
аҵаҩцәа ҳакәым, адуцәагьы ирзым-
батәбаран. Асовет Еидгыла аҵыс за-
хыԥраауамызт, ашәгәашә ыҵарбаҟа 
иаркын, ааишьас, цашьас иҟарҵаз 
ҳаздыруам. Избан, Ламшьаҵә Багаҭе-
лиа иҩнаҭахьы изымҩахыҵзеи? Из-
ласаҳаз ала, дара Жьибақәан, иан-
шьцәа рган иатәын.

Иҳаздыруам урҭ мҩаԥызгоз, иры-
цыз, анхаҩ нага урҭ ирыдиртәалаз, 
ирыдиԥхьалаз, еибырҳәоз. Ари 
раԥхьаӡа акәны ҳџьынџьуаа рҭо-
урых ԥсадгьыл раҭаара акәын. 

Араҟа Ҭырқәтәыла инхо аԥсуа-
аи Аԥсни реиҭанеиааирақәа, реи-
бабарақәа, реиԥыларақәа рҭоурых 
ҳалацәажәом. Иаҳгәалашәоит 1975 
ш. азы, Омар Беигәаа заԥхьа дгы-
лаз аделегациа ду раара, урҭ рԥы-
лара, анаҩстәи аиҭанеиааирақәа, 
наҟ-ааҟ асалам шәҟәқәа рыбжьы-
сра. Аҵыхәтәантәи ашықәсқәа 
рзы иаҳа амҽхак арҭбаауа иала-
геит Ҭырқәтәыла ииз аԥсуаа ҿари 
Аԥснытәи рҩызцәеи реибабара, 
ишқәыԥшқәоу ргәыбылра аибар-

кра. Ари алҵшәа бзиа зауша до-
уҳатә мчуп.

Убас, ааигәа аҳәаанырцәтәи 
атәылақәа рҟнытә ҳџьынџьуаа рде-
легациа Аԥсны иааит есышықәсатәи 
аԥхынтәи алагер «Ахьышьҭрахь» 
инҭагӡаны.

Аԥсадгьыл ахь архынҳәразы 
Аҳәынҭеилакы ахантәаҩы ихаҭыԥу-
аҩ Асҭамыр Багаҭелиа Аԥсныпресс 
иаиҭаз аинтервиу аҟны далацәажәе-
ит аԥхынтәи алагер, уи апрограмма, 
ҳтәылазы абас еиԥш иҟоу аусмҩаԥ-
гатәқәа акырӡа шрыҵаркуа. 

 Ҳџьынџьуаа рделегациа Аԥсныҟа 
иааит ииуль 27 рзы. «Ахьышьҭрахь» 
алагер мҩаԥыргоит 2018 ш. раахыс. 
Ари егьырҭ атәылақәа рҟны инхо, 
хылҵшьҭрала иаԥсыуаау ахәыҷқәа 
ахьеизырго лагеруп. Ҵакысгьы иа-
моуп дара рҭоурыхтә ԥсадгьыл дыр-
бара, Аԥснытәи рықәлацәеи дареи 
реибардырра, аиҩызара рыбжьаҵа-
ра. «Хадаратәла ҳлагер ашҟа иаауе-
ит Ҭырқәтәылеи, Иорданиеи, Шьам-
тәылеи инхо аԥсуаа рхәыҷқәа. Ҳазну 
ашықәс азы ҳашҟа иааит Ливанын-
тәи ахәыҷқәагьы. Ҳара ҳҟны рыԥсы 
ршьоит Ҟарачы-Черқьестәи Арес-
публика аҟнытәи аҿаргьы», – иҳәе-
ит Асҭамыр Багаҭелиа.

Апроект хықәкы хадас иамоуп 
адунеи еиуеиԥшым акәакьқәа рҟны 
инхо аԥсуаа реизааигәатәра, реи-
ларҵәара. Алагер мҩаԥыргоит шықә-
сык ахьтә знык, сынтәа уи ҿҳәарас 
иазышьақәыргылоуп ииуль 27 инар-
кны август 5 азынӡа. Ахәыҷқәа рыԥс-
шьара еиҿнакаауеит Аԥсадгьыл ахь 
архынҳәразы Аҳәынҭқарратә еилакы.

Аусмҩаԥгатәқәа ахьынарыгӡа-
уа Аҟәа мацара акәӡам, урҭ Аԥсны 
егьырҭ ақалақьқәа рахьгьы ныҟәа-
ра иргоит. Абраҟа ацхыраара ҟарҵо-
ит араионқәа рхадарақәа. Дара ид-
дырбеит аӡиа Риҵа, ақалақьқәа 
Афон Ҿыц, Гәдоуҭа, Очамчыра уҳәа 
егьырҭгьы. 

Қәрала изеиԥшроузеи алагер 
иалахәу ахәыҷқәа. Урҭ 12 инаркны 
16 шықәса рҟынӡа рхыҵуеит, иҟоуп 
аиҳабацәагьы. 

«Ҳазну ашықәс азы Аԥсныҟа иа-

аит 98-ҩык, убрахь иналаҵаны да-
ра ирыцу аиҳабацәагьы. 45-ҩык ры-
ла ишьақәгылоуп Ҭырқәтәыла аԥсуа 
культуратә центрқәа Рфедерациа 
ишьақәнаргылаз асиа. Ливанынтәи 
– 17-ҩык, Иорданиантә – 11-ҩык, 
Ҟарачы-Черқесиантәи – 25-ҩык», – 
иҳәеит Асҭамыр Багаҭелиа.

Алагер апрограмма убас еиҿка-
ауп, уи иалахәу Аԥсны абара маца-
ра акәымкәа, наҟ-ааҟ аимадарақәа 
рышьақәыргылара иацхраауеит, иа-
ра убас акультуратә традициақәа 
реиқәырхара, адиаспора аҿар рыҩ-
ныҵҟа ирзеиԥшу апроектқәа рырҿи-
ара. Ари Аҳәынҭеилакы аусураҿы 
зегь раасҭа ихадароуп.

Аҳәаанырцәтәи ҳџьынџьу-
аа рҿар аҽны ианааизҵәҟьа, Аԥс-
ны ахақәиҭреи ахьыԥшымреи 
зыԥсҭазаара рыхҭнызҵаз Аԥсад-
гьыл ахьчаҩцәа рбаҟаҿы ашәҭқәа 
шьҭарҵеит, иара убас–Амҳаџьыр-
цәа Рыԥшаҳәаҿы игылоу Кавказтәи 
аибашьра иампыҵахәхаз рбаҟаҿы. 
Анаҩс дара аҭааит Алада Ешыра 
ақыҭан Аԥсны Раԥхьатәи Ахада Вла-
дислав Арӡынба Имемориал. Иа-
ра убас алагер  иалахәу рԥылеит 
Аҳәынҭеилакы аколлективи уи ахан-
тәаҩы Вадим Ҳаразиеи.

Абарҭ амшқәа рзы Ахада Иусбарҭа 
анапхгаҩы инапынҵақәа назыгӡо Зу-
раб Қаџьиа Аҳәынҭқарратә еилакы 
аҟны дырԥылеит аԥхынтәи алагер 
«Ахьышьҭрахь» иалахәу. Абри атәы 
аанацҳаит Ахада ипресс-маҵзура. 
Иара убас иаԥылара иалахәын Аԥыза 
министр актәи ихаҭыԥуаҩ, аенергети-
кеи атранспорти рминистр Џьансыхә 
Нанба, Аԥсадгьыл ахь архынҳәра-
зы Аҳәынҭеилакы анапхгара, акол-
лектив. Ахада Иусбарҭа анапхгаҩы 
инапынҵақәа назыгӡо Аԥсныҟа иа-
аз аҿар бзиала шәаабеит ҳәа ре-
иҳәеит, апроект ахә ҳаракны ишьеит, 
иазгәеиҭеит ҳџьынџьуааи дара рҭо-
урыхтә ԥсадгьыли наҟ-ааҟ реима-
дарақәа рырӷәӷәара ишацхраауа. 
Алагер иалахәыз аусмҩаԥгатә аиҿка-
аҩцәа ҭабуп ҳәа рарҳәеит, аџьшьа-
ратә шәҟәқәа рырҭеит Аҳәынҭеила-
кы анапхгареи аколлктиви. 

Борис Қаџьиа

Аԥсны  – Жәларбжьаратәи 
афестиваль аҟны

 d Америка Агәҭантәи арегион 
аҿы Жәларбжьаратәи афестиваль 
дуқәа иреиуоу «Акультуреи, аҟа-
зареи, агастрономиеи Жәларб-
жьаратәи рфестиваль» мҩаԥысит 
Ареспублика Никарагуа, нанҳәам-
за  3 – 4 рзы.

 Ареспублика Аԥсны ахьӡала ари 
аусмҩаԥгатә ахы аланархәит Ника-
рагуа иҟоу Аԥсны Ацҳаражәҳәарҭа. 
Аԥснытәи апавилион, шьҭа тради-
цианы ишышьақәгылахьоу еиԥш, 
Никарагуаа реиԥш,  ари  афести-
валь иалахәыз 37 аҳәаанырцәтәи 
аҳәынҭқаррақәа рхаҭарнакцәагьы 
акыр аинтерес рызцәырнагеит. 

Асасцәа аҩныршыра ажьаӷь уат-
ка, ашәыр уатка, аҩы, аџьыка, ашә, 

уҳәа амилаҭтә чысхкқәа ргьама 
ддырбон. Афестиваль асцена хада 
аҿы  аҳәсеи ахацәеи раԥсуа ми-
лаҭтә цәашәҵатәқәа рыла иаатит 
афестиваль иалахәыз атәылақәа  
рмилаҭтә цәашәҵатәы рырбара.

 Аԥснытәи апавилион иаҭааит 
Никарагуа Ахада иабжьгаҩ Камила 
Ортега, Никарагуа акультура ами-
нистр Рамон Родригез, атәыла еи-
уеиԥшым анапхгаратә усбарҭақәа 
рхаҭарнакцәеи Никарагуа аккреди-
тациа змоу адипломатцәеи. 

Ацәаргақәҵа асасцәа Аԥснытәи 
рколлегацәа афестиваль рхы ахьа-
ладырхәыз азы иҭабуп ҳәа рарҳәе-
ит, ҳтәыла акультуреи аҭоурыхи 
иазҿлымҳан, иара убас Аԥсны аҭа-
аразы агәазыҳәара аадырԥшуан. 

Ахәҭакахьала, Аԥснытәи адипло-
матцәа Никарагуатәи рҩызцәа иҭа-
буп ҳәа рарҳәеит ас еиԥш аҵак ду 
змоу жәларбжьаратәи афестиваль 
иалахәхартә алшара ахьроуз азы.

Ареспублика  Никарагуа

 d Нанҳәамза 2 рзы Аԥсны 
Аҳәынҭқарра Ахада Аслан Бжьа-
ниа Урыстәыла Аҳаир-десанттә 
ар аԥҵоижьҭеи 94 шықәса аҵра 
инамаданы. Санкт-Петербург 
имҩаԥысуаз аныҳәатә усмҩаԥ-
гатәқәа дрылахәын.  Аусмҩаԥ-
гатәқәа традициала ишаԥу еиԥш, 
ар реинрал Васили Маргелов 
ихьӡ зху асквер аҟны ихацыркхе-
ит ахәаша, нанҳәамза 2 рзы.

Аҳәынҭқарра Ахада Аслан Бжьа-
ниа иаҵшьны иҳәеит ари аныҳәа 
ԥыхьатәи Асоветтә Еидгыла арес-
публикақәа зегьы рҟны ишазгәарҭо. 

«Аҳаир-десанттә ар ҳзеиԥш 
тәыла ду Арбџьар Мчқәа рыҩ-

ныҵҟа илыԥшааху архәҭақәа рахь 
иԥхьаӡан есқьынгьы», -  иазгәеиҭе-
ит Аҳәынҭқарра Ахада. 

Адесантуааи, аветеранцәеи, ақа-
лақьуааи аԥсшәа реиҳәеит агубер-
натор Александр Беглов. 

«Ленинградтәи арратә округ 
– атәыла аҳаир-десанттә ар-
шьаҟа рыԥсадгьыл ауп, абро-
уп раԥхьаӡатәи адесант гәыԥ  
ахьаԥҵаз», -  иҳәеит агубернатор. 

Аныҳәа иацҵан Петропавловтәи 
абаа аҩныҵҟа, ара иагьымҩаԥысит 
аиубилеитә акциа «Агвардиауаа 
ахәыҷқәа рзы». 

Аусмҩаԥгатә ахыркәшамҭаз иа-
ра убас Аслан Бжьаниеи хьӡи-ԥшеи 
змоу аҳаир-десанттә ар 345-тәи 
аполк аветеран Александр Герашь-
ченкои шьыбжьагәазы Петропав-
ловтәи абаа абзарбзан аҟнытә ахы 
еицҭдырҟьеит.

Урыстәыла адесантуаа рныҳәа

Ахы еицҭдырҟьеит

 d Ааигәа Аҧсны Аминистрцәа Ре-
илазаара изаамҭанытәыз аилатәа-
ра мҩаҧысит. Амшхәаҧштә аҿы 
иқәгылан жә-зҵаараки  ацхы-
раагӡақәа ҧшьбеи.

Актәи азҵаара азкын Аҧсны асо-
циал-економикатә рҿиара 2025-
тәи ашықәс азы аиндикативтә план 
ашьақәырҕәҕәара. Уи атәы инарҭба-
аны дазааҭгылеит Аҧсны аеконо-
мика аминистр Кристина Озган. Еи-
закны иуҳәозар, 2025 шықәсазы 
атауарқәеи, аусуреи, ацхыраареи 
рымҽхак иартәоит 196 миллиар-
ди 283 миллиони 984,7 нызқь мааҭ 
(аинвестициатә программа шалоу 
азгәаҭаны). Уахь иалоуп: ақыҭан-
хамҩа – 11 миллиарди 591 миллио-
ни 914 нызқь мааҭ, адәныҟаеконо-
микатә усура – 59 миллиарди 351 
миллиони 000 нызқь мааҭ.

Аекономика ахырхарҭа ала 
2025 шықәсазы ахашәала еизак-
ны иартәоит 8 миллиарди 790 мил-
лиони 965,5 нызқь мааҭ, уи ала 
иубарҭоуп 121,8% рыла ишеиҳау, 
2024 шықәсазы иҟаҵаз азгәаҭақәа 
49,6% раасҭа.

Еиҳарак ахәаахәҭра амҽхак 
еиҳахоит (61%), ааглыхра (9%), аку-

рорти атуризми (9%).
Аекономика аганахь ала ахашәа-

ла амҽхак иартәоит: ахәаахәҭра 
(35%), ааглыхра (15%), акурорти ату-
ризми (22%), аимадара (10%).

Изхәаҧшыз азҵаарақәа рҟны 
иҟан аҳәынҭқарратә усбарҭа хада 
хазы игоу азинмчы ахархәара аҭара 
«Аинвестициатә еиҩызара».

Аҧсны афинансқәа Рмини-
стрра ақәшаҳаҭрала Аҧсны аиусти-
циа Аминистрра иадуп иалкааны 
ахашәалеи ахарџьи ҳасаб рзура аин-
вестициатә еиҩызара аганахь ала.

Аиустициа Аминистрра иа-
дырҵеит анотариус аҟны иаадыртуа  
агәраргагақәа шынарыгӡо, адоку-
ментқәа шырҵәахуа, аинвестициатә 
еиҩызара аиқәшаҳаҭра аинформа-
циа, рнапы анаҵаҩу арыцхә, аиҩыза-
ратә напхгаҩы, аинвестициатә еиҩы-
зара анапаҵаҩра амч анаиоуа.

Иара убас  иахәаҧшын «Аҳәын-
ҭқарратә информациатә система 
аҧҵашьа астратегиатә планҟаҵа-
ра». Ари адокумент ишьақәнаргы-
лоит аҳәынҭқарратә информациатә 
система астратегиатә планҟаҵашьа 
аусура, технологиала адҵаҟаҵареи, 
алингвистика ахархәареи, аинфор-
мациа аус адулареи аҳәынҭқарратә 
информациатә система астратегиатә  
планҟаҵашьа егьырҭ аинформациатә 
системақәа рҟны.

Аҧсны аенергетикеи атранспорти 
рминистр Џьансыхә Нанба иажәахә 
аҿы иазгәеиҭеит, автомашьынатә 
транспортла  амҩангарақәеи  абыл-
тәы-хьшьтәы маҭәахәқәа иааидкы-

ланы рыҭиразы алицензиа рыҭара.  
Иара дазааҭгылеит алицензиақәа 
шрыҭахо: апассаџьыр ныҟәыз-
го автотранспортқәа, жәларбжьа-
ратәи амашьынатә еидара мҩанга-
гақәа, абылтәы-хьшьтәы маҭәахәқәа 
рыҵәахреи еизакны рыҭиреи.

Иазхьаҧшит иара убас  «Агәаб-
зиарахьчара Аминистрра кадрла 
аиқәыршәаразы асистема» аҧса-
храқәа алагалара. Аҧсны агәабзи-
арахьчара аминистр Едуард Быҭәба 
дазааҭгылеит, Ҟәбантәи Ставро-
польтәи амедицинатә универси-
тетқәа рҿы аҵара зҵоз ҩыџьа асту-
дентцәа егьырҭ афакультетқәа рахь 
иашиасыз.  Урҭ рҭыҧан ишрыдыркы-
лаз актәи ахәбатәи акурсқәа рҟны 
итәоу, ҩыџьа астудентцәа, занааҭла 
«ахәышәтәратә ус» ала аҵара зҵо.

Иара убас иазгәеиҭеит, ҳазҭоу 
ашықәс инаркны аҳәынҭқарра  
ахарџь ала аҵара шырҵо иреиҳау 
амедицинатә ҵараиурҭақәа рҿы аор-
динатура аганахь ала  х-ҩык асту-
дентцәа. Абарҭ азанааҭқәа рыла: 
«аҧсихиатриа», «арентгенологиа», 
«апедиатриа».

Анаҩс аҧсахрақәа алага-
лан Аҧсны  Аџьынџь тәылатә   аи-
башьраан  (1992-1993 ш.ш.) хабарда 
ибжьаӡыз ирызкны иаҧҵаз акомис-
сиа .Уи  аилазаара шьақәирҕәҕәо-
ит Аҧыза-министр. Акомиссиа 
шьақәгылоит акомиссиа ахантәаҩи, 
уи ихаҭыҧуаҩи, аҭакзыҧхықәу 
амаӡаныҟәгаҩи, акомиссиа алахәы-
лацәеи рыла.

Изхәаҧшыз азҵаарақәа рҟ-
ны иҟаз зыҿҳәара кьаҿу  хықәкы-
латәи апрограмма «Ҳазҭоу ашықәс 
азы Аҧсны имаҷуи ибжьаратәуи 
анаплакқәа ацхыраара рыҭаразы» 
аҧсахрақәа алагалан. Уи атәы да-
зааҭгылеит Аҧсны аекономика ами-
нистр Кристина Озган. Ари апро-
грамма ацхыраара анаҭоит ҧарала 
ареспубликатә биуџьет аҟынтә 100 
миллион мааҭ. Уи ныххоит абарҭ 
ахырхарҭақәа рыла: анапҟазареи  
анаплакра знапы алакуи – 2 493 
640 мааҭ; ааглыхреи ацхыраареи 
– 33 561 574 мааҭ; азеиҧш крыфа-
ра-чара – 19 847 286 мааҭ; атуризм 
– 44 097 500 мааҭ.

Ирыхәаҧшын иара убас егьырҭ 
еиуеиҧшым хра злоу азҵаа-
рақәагьы.

Аҧсны Аминистрцәа 
Реилазаараҿы

Ԥхьаҟатәи агәҭакқәа     
азгәарҭеит

Атәыла Аԥыза-министр Алеқ-
сандр Анқәаб Ареспублика Мари 
Ел Аиҳабыра рхантәаҩы ихаҭыԥуаҩ, 
акультуреи, акьыԥхьи, амилаҭқәеи 
русқәа рзы аминистр Констан-
тин Иванов, Ерик Сапаев ихьӡ 
зху Маритәи аҳәынҭқарратә ака-
демиатә аопереи абалети ртеатр 

асахьаркыратә напхгаҩы аамҭала 
инапынҵақәа назыгӡо Виктор Пуш-
кин злаз аделегациа идикылеит. 
Аиԥылара лхы алалырхәит иара убас 
Аԥсны акультура аминистр аамҭала 
инапынҵақәа назыгӡо Динара Смыр. 

Алеқсандр Анқәаб асасцәа бзи-
ала шәаабеит ҳәа раҳәо, апроект 
«Урыстәылеи Аԥсни ркультуратә 
еимадарақәа» аҳәаақәа ирҭагӡаны 
ҳреспубликахь иахьааз азы иҭабуп 
ҳәа реиҳәеит. 

Нанҳәамза 1 азы, апроект «Уры-

стәылеи Аԥсни  акультуратә еимада-
рақәа» аҳәаақәа ирҭагӡаны, Р.Гәым-
ба ихьӡ зху Аԥснытәи аҳәынҭқарратә 
филармониа асценаҿы, Ерик Сапа-
ев ихьӡ зху Маритәи аҳәынҭқарратә 
академиатә аопереи абалети рте-
атр аспектакль «Ромеои Џьулиет-
теи» ахәаԥшцәа идырбан.  Ареспуб-
лика Мари Ел Аиҳабыра рхантәаҩы 
ихаҭыԥуаҩ Константин Иванов да-
ра аринахысгьы Аԥсны акультура 
Аминистрра аус ацуразы агәҭакқәа 
шрымоу, иара убас Аԥснытәи ркол-
легацәа Ареспублика Мари Ел ахь 
адагьы, Урыстәылазегьтәи апроек-
тқәа рылахәхарахь рааԥхьара 
ишазхиоу азгәеиҭеит.  Констан-
тин Иванов  афестиваль «Танцуй и 
пой, моя Россия» арегион етапқәа 
асахьаркыратә напхгаҩысгьы дыҟо-
уп. Апроект аҳәаақәа ирҭагӡаны уи 
рхы аладырхәуеит аҳәаанырцәтәи 
атәылақәа рҟынтәи арҿиаратә кол-
лективқәа. 

«Даара гәахәарыла иҳадаҳкыло-
ит ас еиԥш ааԥхьара, иҭабуп ҳәагьы 
шәаҳҳәоит уи азы. Уи ҳарҿиаратә 
коллективқәа рзы игәышьҭыхган 
иҟалоит, иара убас, жәаҳәарада, 
ҳаимабзиаратә еизыҟазаашьақәа 
еиҳагьы иарӷәӷәоит», -  иҳәеит 
атәыла Аԥыза-министр Алеқсандр 
Анқәаб. 

Мари Ел аҟнытә асасцәа

Аиԥылара

Иԥсҭазаара далҵит ауаажәларра-
политикатә усзуҩы, Аԥснытәи АССР 
абаҩрҵәыреи аспорти рзы Аилак 
ахантәаҩы (1963-1977 ш.ш.), жәлар 
рдепутатцәа Аҟәатәи рықалақьтә со-
вет анагӡком ахантәаҩы (1986-1992 
ш.ш.), Аԥсны абаҩрҵәыреи аспорти 
зҽаԥсазтәыз русзуҩ, амҵәышәым-
пыл азы Аԥсны аспорт ҳаҭыр зқәу 
азҟаза, «Ахьӡ-Аԥша» аорден аҩбатәи 
аҩаӡара занашьоу Џьансыхә Шьа-
тыгә-иԥа Гәбаз. Аминистрцәа Реилаза-
ара адҵала уи иԥсыжра аиҿкааразы 
аҳәынҭқарратә комиссиа аԥҵан, хада-
ра азиуан Аԥыза-министр ихаҭыԥуаҩ, 
аенергетикеи атранспорти рминистр 
Џьансыхә Нанба.

Џьансыхә Гәбаз иԥсҭазаара далҵит 
89 шықәса дшырҭагылаз. 

Џьансыхә Шьатыгә-иԥа ареспуб-
лика аспорти абаҩрҵәыреи  рыҿи-
араҿы илагаламҭа дууп.  14 шықәса 
инарзынаԥшуа абаҩрҵәыреи  аспор-
ти рзы  Ареспубликатә еилакы ахан-
тәаҩыс дыҟан. Ари аамҭала  иреиӷьу 
аспортсменцәа еиуеиԥшым ас порттә 
хкқәа рыла Асовет Еидгыла еизгоу 
акомандақәа ирлахәылацәахеит, Асо-
вет Еидгыла, Европа,  адунеи, Аолим-
пиатә хәмаррақәа  ирчемпионцәахеит, 

Аҟәатәи «Динамо» ахәмарыҩцәа Асо-
вет Еидгыла ачемпионат иалахәхеит. 
Ешыра ақыҭан Аидгылазегьтәи  ас-
порткомитет аолимпиатә база аргы-
лара иалагеит.

 Дҳаԥхеит зуси зыуаажәлари гәы-
кала ирзыҟаз ауаҩы бзиа. 

Аԥсны аҿари аспорти русқәа рзы 
Аҳәынҭқарратә еилакы Џьансыхә 
Шьатыгә-иԥа иҭаацәеи, иуацәеи, иҭын-
хацәеи ирыдышшылеит. 

«Иахьа ишәоуз агәырҩеи ахьа-
аи шәыцеиҩаҳшоит. Џьансыхә Шьа-
тыгә-иԥа иԥсҭазаара иалҵра – аспорт-
тә еилазаара зегьы азы цәыӡ дууп. 
Даараӡа ҳгәы иалсит ҳҩыза еиҳабы 
дахьҳаԥхьаз. Џьанаҭ гыларҭас иоуа-
аит!», – иазгәаҭоуп адышшыларатә 
шәҟәы аҟны. 

Иԥсҭазаара далҵит Џьансыхә Гәбаз

 d Аԥсны аҿари аспорти русқәа рзы 
Аҳәынҭқарратә еилакы ахантәаҩы 
ихаҭыԥуаҩ Роман Ҵкәуа зыхьӡ на-
гоу Аԥснытәи атлетхьанҭа  Елҟан 
Гәазаа дидикылеит, – адырра ҟа-
наҵоит аҿари аспорти рсқәа рзы 
Аҳәынҭқарратә Еилакы апресс-маҵ-
зура. 

Ааигәа Елҟан Гәазаа Урыстәыла 
ачемпионат аҿы араӡнытә аԥхьахә 
игеит.  Ачампионат мҩаԥысуан ԥхын-
гәымзазы Новосибирск ақалақь аҿы. 

Аиԥылара иара убас рхы ала-
дырхәит Аԥсны аҿари аспорти русқәа 
рзы Аҳәынҭқарратә еилакы ахан-
тәаҩы ицхырааҩ Рафаель Амԥар, аҿар 

рыҟәша аиҳабы Идрис Кара-Осман- 
оглы, иара убас Аҳәынҭеилакы егьырҭ 
аспециалистцәа. 

  Роман Ҵкәуа аспортсмен иигаз 
аиааирақәа идиныҳәалеит, арина-
хысгьы ақәҿиарақәеи аихьӡара 
дуқәеи изеиӷьаишьеит. «Ҳара иудаҳ-
ныҳәалоит Урыстәыла ачемпионат 
аҿы қәҿиарала уқәгылара. Ҳара агәра 
ганы ҳаҟоуп уаԥхьаҟа иаҳа ақәҿиа-
рақәа рацәаны ишузыԥшу», -  иҳәеит 
Роман Ҵкәуа. 

Зыхьӡ нагоу аспортсмен Урыстәы-
ла ачемпионат алахәхара аҟынтәи 
иоуз ацәаныррақәа ртәы еиҭеиҳәе-
ит. Аиԥылара ахыркәшамҭаз Роман 
Ҵкәуа аспортсмен иаԥхьаҟа ақәҿиа-
рақәеи, аихьӡарақәеи, аманшәалареи 
изеиӷьаишьеит. Аҿари аспорти русқәа 
рзы Аҳәынҭқарратә еилакы ахьӡала 
аԥаратә ҳамҭагьы ианеишьеит.  

Елҟан Гәазаа иԥылара

Аҳәынҭеилакы аҟны

Аԥсны афымцамчи атранспор-
ти Рминистрра аҳаирбаӷәаза «Аҟәа» 
аиҭашьақәыргыларазы аконкурс иза-
хымсыз аинвестор иҟаиҵаз аҽԥныҳәа  
иахцәажәеит.

«Аԥсны афымцамчи атранспор-
ти Рминистрра асоциалтә ҳақәа рҿы 
Акционертә Еилазаара «Аэро Мене-
джмент» (аинвесторс иҟаларц зыл-
шоз, аха В.Г.Арӡынба ихьӡ зху Жәлар-
бжьаратәи аҳаирбаӷәаза «Аҟәа» 
ареконструкциа апроект анагӡаразы 
аконкурс изахымсыз) апроекттә до-
кументациа аиқәыршәаразы имҩаԥ-
газ аусурақәа ирыцыз ахарџь ашәа-
разы  аҽԥныҳәа  алаҵәара шаиуз 
азгәанаҭоит. 

Убри инамаданы адырра ҟаҳҵо-
ит, жьҭаарамза 27, 2023 шықәса рзы 
Аԥсны Аминистрцәа Реилазаареи 
зҭакԥхықәра ҳәаақәҵоу Аилазаареи 
«Инфраструктурное развитие» (аин-
вестициатә проект анагӡара азы акон-
курстә лыԥшаара иахысыз аинве-
стор)  рыбжьара «В.Г.Арӡынба ихьӡ 
зху Жәларбжьаратәи аҳаирбаӷәаза 
амазаратә комплекс аиҭашьақәыр-
гыларазы аҳәынҭқарра-хазхаҭа-
латәи апартниорра азы Аиқәшаҳаҭра» 
анапаҵаҩра мҩаԥган.  Уи аҳәаақәа 
ирҭагӡаны, хазхаҭалатәи апартниор 
(зҭакԥхықәра ҳәаақәҵоу Аилазаара 
«Инфраструктурное развитие») апункт 
8.8 инақәыршәаны Акционертә Еила-
заара «Аэро Менеджмент» апроекттә 
документациа аиқәыршәараан иа-
иуз ахарџь ашәаразы  аҭакԥхықәра 
ахахьы иагеит», -  иазгәаҭоуп уаҟа.

Аилазаара аҽԥныҳәа

Ахҳәаа

 d Ҳажәлар рҭоурых аҿы ирацәо-
уп арыцхәқәа. Иарбан аамҭазаа-
лакгьы, аԥсуаа зықәшәазаалакгьы 
рыԥсадгьыл рыхьчон. Ианаҭахыз-
гьы абџьар кны еиқәдырхон. 
Аӡәгьы иҿаԥхьа рхы ладмырҟәы-
цызт.

Аԥсуаа рҭоурых аҿы 20-тәи ашә. 
1957, 1967, 1968, 1989, 1990, 1992-
1993 шықәсқәа арыцҳарақәа ры-
ла иҭәын.

1957 ш. Баҭымнтәи Аԥсны иа-
аны иҟаз Чазмаа Рафаель Му-
раҭ-иԥа аԥсуа жәлар реизараҿы, 
иажәа абас ихиркәшеит (урыс быз-
шәала дцәажәон): «Аԥсуаа шәыԥ-
садгьыл Аԥсны азы шәықәԥароуп. 
Ахақәиҭра, ахьыԥшымра марианы 
аӡәгьы ишәиҭараны дыҟаӡам. Иаҭах-
хозар ашьагьы каҭәатәуп… Иқәгы-
лара ашьҭахь Қарҭ хәышықәса 
дҭакын. 1967 ш. аԥсуа жәлар рми-
лаҭ-хақәиҭратә қәԥара Ҭамара Пла-
тон-иԥҳа Шьаҟрыл леиԥш иҟаз апа-
триотцәа напхгара азыруит.

1989 шықәса ԥхынгәы 15-16 
рзы Аҟәа ақалақь аҟны аидыслара 
ӷәӷәа ҟалеит. Аԥсуаа быжьҩык ҭахе-
ит. Ихәыз 180-ҩык иреиҳан. 

Сынтәа 1989ш. ԥхынгәы 15-16 
рзы аидыслара 35 ш. ахыҵит. Иҭа-
хаз, хьыӡҳәала еиқәаҳаԥхьаӡоит: Ар-
гәын Валери (Иури) Пас-иԥа, Коӷониа 
Алықьса Ҷӷьыц-иԥа, Лашә риа Нур 
Махаз-иԥа, Лашәриа Ваниа Миха-иԥа, 
Кобахьиа Альберт Қар беи-иԥа, Агр-
ба Џьон, Закан-иԥа, Чкотуа Беслан 
Ражден-иԥа. 

Аԥсны Аџьынџьтәылатә еи-
башьра аламҭалазы акәзар, Охәреи 
ақырҭцәеи аԥсуааи еидыслеит. Аԥсны 
еиҿыркаахьаз аԥсуа гвардиа ахаҭар-
накцәа уахь идәықәҵан. Урҭ рымчқәа 
ақәхомызт азы, Аԥсны аҩныҵҟатәи 
аусқәа рминистрра аҟәшақәа рҟ-
ны аус зауз, еиҳа зыгәра ргоз алхны 
уахь идәықәырҵон. Усҟан Гәдоуҭан-
тә ирышьҭыз амилициа аусзуҩцәа 
дрылан Агрба Џьон Закан-иԥа. Да-
биԥазаҵәын. Дҭаацәарамызт. Инеиз 
ауаа азымхеит. Агрба Џьони Габуниа 
Гәрами еидтәалан, Гәрамгьы амили-
циа аҟәшаҿы аус иуан. Урҭ ақырҭцәа 
шрықәлоз гәарҭеит.  Џьон идҵала 
Гәрам акыр дласкьеит. Уи зыҟаиҵаз, 
еицыз рацәоушәа ақәылаҩ идыр-
баразы ауп. Ахысыбжьқәа заҳаз 
рҩызцәа дара рышҟа еихеит. Абри 
аиҿахысраан Џьон дҭахоит.

1989 шықәса, ԥхынгәы 15-16-тәи 
ахҭысқәа хашҭра зқәым рыцхәқәаны 

иаанхеит. Аԥсуааи ақырҭцәеи реиды-
слара зыхҟьаз, мзызс иамаз Қарҭтәи 
аҳәынҭқарратә университет афили-
ал Аҟәа аартра аԥшьгара инамада-
ны аԥсуааи ақырҭцәеи рыбжьара 
иҟалаз аимак ауп. Ақырҭцәа абџьар 
змаз рацәаҩын. Аԥсуаа еиҳараӡак 
ахархәара ззыруаз ахаҳәқәа, ала-

бақәа, аӷәқәа… ракәын. Апатриот-
цәа ана-ара, имшәа-имырҳа Аԥсны 
аԥсуаа ишрыԥсадгьылу рҳәон… Асо-
вет аамҭазы аԥсуаа рыҷкәынцәа ры-
маны иганы иҭаркуан, ирықәымчуан, 
идыргәаҟуан.

Аԥсуа милаҭ-хақәиҭратә қәԥа-
раҿы хьаҵра ззымдыруаз аԥызацәа 
рацәаҩын. Урҭ маӡалатәи русура 
ӷәӷәан, есааира аҽарҭбаауан…

Чкотуа Беслан Ражьден-иԥа 
Лыхнытәын. Деилҟьан, иҩызцәа 
рыгәҭа днагылеит. Иара Чернобыль 
иҟалаз атрагедиа аан, ауаа реиқәыр-
харазы Аԥснынтә ицоз агәыԥ дрылан.

–Чкотуа Беслан, – лҳәеит Гәдо-
уҭа усҟан амлашьра итәаз Сангәлиа 
Џьулетта, –Аҟәа лабахыла ианеилаз, 
аарлаҳәа днеиуашәа анызба, сыҩ-
ны сихьӡеит. Иара дхәын. Ианаамҭаз 
дгәаҭазҭгьы деиқәхон. Иԥсы анил-
шәшәа ауп дышхәыз анаадыр. Дыр-
зеиқәмырхеит…

Аргәын Валери (Иури) Пас-иԥа 
дмашьынаныҟәцаҩын. Гәдоуҭантә ав-
тобусқәа Аҟәаҟа идәықәырҵеит. Урҭ 
амилициа аусзуҩцәа ргон. Ацҳа ҟаԥшь 
азааигәара еишьҭагыланы ицоз авто-

бусқәа ҩба амилициа маҭәа зшәыз 
иааныркылеит. Урҭ ишаабац еилаҳәаз-
гьы рыцын. Автобус иҭалан еимырде-
ит. Валери (Иури) дахьатәиу реиҳәарц 
иазҵааит. –с–Гәдоуҭатәиуп! – ҳәа аҭак 
риҭеит. Ақырҭцәа аӡәы ибжьы ааир-
геит: «Ҳара ҳтәқәа ҩыџьа рзы, шәара 
шәтәқәа 15-ҩык ҭахароуп». 

Иури дызцыз иҩызцәа даны-
рымба ишьҭаланы ихынҳәит. Ихы 
идыруа дыҟаӡамызт, ашьаӡа даганы 
дышьҭан… убра иԥсҭазаара ҿахҵәе-
ит… Уи ашьҭахь иашьа Аргәын Гарри 
1989 ш. цәыббра 12 рзы ақырҭцәа 
дҭаркуеит. Ажәлар гылеит, амитин-
гқәа еиҿыркааит. Аԥсуаа иқәдыргы-
лоз азҵаарақәа рҭакқәа рмоуа иа-
налага еиуеиԥшым аусмҩаԥгатәқәа 
еиҿыркааит: Тҟәарчалтәи ашахтиор-
цәа, анаплакқәа, афабрикақәа, на-
сгьы ақыҭақәа рҟны аусурақәа рахь 
иҭыҵӡомызт. Гәдоуҭа, Пицунда, Гагра 
ачгара итәеит. Тҟәарчалтәи ашах-
таҿгьы амлашьра иалагеит. Урҭ зегьы 

Ҟремльҟа ашәҟәқәа рыҩуан.
Кобахьиа Альберт Қар  беи-иԥа Бас -

лахә тәын. Дҭаа цәаран, иԥҳа хәыҷы 
илызҳауан.  Ақырҭцәа имҩаԥыргоз 
аполитика акгьы шалымҵуа разҳәоз 
арԥыс цәгьаԥсышьа иҭан.

Коӷониа Алықьса Ҷӷьыц-иԥа 
Кәтолтәын. Аҟәатәи аҳаиртә баӷәа-

заҿы аус иуан.  Дахьаԥсыуаз мацара-
зы дшьын (16.07.1989ш.). Иара еснагь 
аԥсуаразы, аиашаразы дықәԥон. Аус 
ахьиуаз ақырҭцәа ракәын еиҳарак аус 
зуаз. Аԥсуа жәлар рҵеицәа руалԥшьа 
анагӡаразы зхы-зыԥсы иамеигӡо игы-
лаз гыгшәыграла ирызнеиуан, нас ир-
гәаҟны иршьуан. Коӷониа Алықьсагьы 
ус изныҟәеит. Уи дызшьыз ақырҭуа 
ихаҭара шьақәыргылан (ижәлан–
Кәарацхьелиа) . Усҟантәи аамҭа-
зы ақырҭцәа «амҵәыжәҩақәа» ры-
ман. Аԥсуаа шьаҭанкыла ианырхырц 
рҭахын, аха уи залыршамхеит.

Лашәриа Нур Махаз-иԥеи 
Лашәриа Ваниа Миха-иԥеи ԥхын-
гәы 15-16-тәи ахҭысқәа раан  бџьар-
да иҟан. Рҩыџьегь Аҟәа иҭахе-
ит. Иахьышьҭаз анеира уадаҩын. 
Иҟарҵалакгьы аԥсуаа ирылшеит рыԥ-
сыбаҩқәа ралгара.

Аԥсуа рықәԥара иалнаршоз, иҟа-
наҵаз, инанагӡаз рацәоуп. Аҭоурых-
ҭҵаараҿы аҵарауаҩы Игор Марыхәба 
амилаҭ-хақәиҭратә қәԥара еилыкка 
иузырбо аусумҭақәа, ашәҟәқәа рацәа-
ны иазикхьеит. Иара ихаҭа далагылан. 
Аԥсуа жәлар реидгылара, ракзаара 
амҩа ҭбаа ду ахь икылнагеит.

С. П. Дбар ихьӡ зху Аԥсны 
жәлар Рџьынџьтәылатә еибашьра 
Аҳәынҭқарратә музеи анапхгареи 
аусзуҩцәеи рыхьӡала Аԥсны атәы-
лахьчара аминистр Ануа Влади-
мир Иван-иԥа ихьӡала ашәҟәы ҩын 
(04.06.2024ш. №7). Аҳәара ҟаҵан, 
1989 ш. ԥхынгәымза 15-16 рзы иҭа-
хаз, зуалԥшьа назыгӡаз рсиа ралага-
ларазы.

Ануа Владимири аминистрра иатәу 
Архивтә усбарҭа аиҳабы Агәмаа Вале-
риани азҵаара ӡбаны иаҳзаарышьҭит. 
Уаҟа иануп: «… Аԥсны имҩаԥысуаз 
ахҭысқәа раан амилаҭ қәԥараҿы иҭа-
хаз 9-ҩык Аԥсны аҵеицәа рсиа хазы 
кәакьны амузеи аҟны иҟаҵатәуп…». 

Аиԥылараҿы аҭоурыхҭҵааҩ Игор 
Марыхәба иажәа абас ихиркәшеит: 
«Зҭоурых здыруа ажәлар рҭоурых 
рцәыӡӡом. Усҟан, Асовет аамҭазы ами-
тингқәа анымҩаԥаагоз Аԥсны иалан-
хоз ақырҭцәа рацәаҩын. Асовет Еид-
гыла аҳәынҭқарра амч анкәадаха 
1989-тәи ашықәс аҽарџьбараӡеит. 
Абарҭ ахҭысқәа анцоз аԥсуаа аӡәгьы 
абџьар имаӡамызт, ирылаланы иры-
лырххьан…

Аха, Москва, СССР жәлар рдепу-
татцәа реизараҿы, аԥсуаа рҵеи ла-
ша Арӡынба Владислав Григори-иԥа 
ҳаԥсадгьыл аиқәырхаразы илшоз 
зегьы ҟаиҵеит.

Аԥсны Афырхаҵа Алшәынба 
Рудольф иазгәеиҭеит: «Иахьа ара 
имҩаԥысуа аиԥылара ааӡагоуп. Аҿар 
ирдыруазароуп амилаҭтә қәԥара аан 
аԥызацәа шҭакыз, ирхыргаз. Хашҭра 
рықәымзароуп ҳҭоурых аиқәырха-
разы зхы-зыԥсы иамеигӡаз зегьы».

Аԥсны зҽаԥсазтәыз арҵаҩы, Ҟа-
итан Лили амилаҭ–хақәиҭратә қәԥа-
ра иалахәыз ргәаларшәара иазылкыз 
лажәеинраала дырзаԥхьеит.   

Иаҳхамшҭуа амшқәа
Агәалашәара – баҟоуп

Гугуца Џьыкырба

Лашәриа Нур,  Лашәриа Иван

Агрба Џьон Кобахиа Альберт

Коӷониа Алықьса Аргәын Валери

Ажәытәӡатәи аҳәамҭақәа ина-
рықәыршәаны, Анцәа ихазы иалхны 
имаз, аха адгьылқәа ршараан иагхан 
иааиз аԥсуа ианаишьаз – Аԥсны аԥ-
сабара беиоуп шәаԥыџьаԥла. Адгьыл 
иҵоу амазарақәа рнаҩсгьы аӡи-
асқәа, абнақәа, ашьхақәа, амшыни уи 
иаԥну адгьыл чашәқәеи уҳәа, араҟа 
ирацәаӡоуп  иуникалтәу аекологи-
атә система шьақәзыргыло  аԥса-
баратә беиарақәа. Аԥсны азеиԥштә 
дгьылҵакыра 8,665 нызқь ԥшьырқ-
ца метра ыҟоуп, уаантәи 55 наӡын 
инарзынаԥшуа  абнақәа иааныр-
кылоит. Аԥсны изызҳауа аҵиаақәа 
рбеиареи рырацәареи зыбзоуроу 
адгьыл аилазаашьеи ашьақәгыла-
шьеи роуп, аха, ҳәарада, ирнаало 

аҳауа зҩыда ада ашәышықәсқәа 
инархыҳәҳәо аҵлақәа ус иргәаԥха-
ны ирызҳарымызт. 

Ҭоурыхла идыруп, иагьыҭҵаа-
уп, Аԥсны «Колхидатәи арефуги-

ум» ҳәа изышьҭаз аҭыԥ иахәҭакны 
ишыҟаз. «Рефугиум» еиҭаганы иа-
анаго «аҵәахырҭа» ауп. Арефуги-
умқәа ҳәа ирышьҭоуп иуникалтәу, 
ижәытәӡатәиу, ақәӡаара иаҿу  аҵи-

аақәа ргәыԥ  ахьеиқәхаз аҭыԥқәа. 
Убас ала, Кавказтәи афлора иахәҭа-
ку, аиԥш-зеиԥшу аҵиаақәа акыр 
ирызҳарҭа ҭыԥхеит Аԥсны. Ҳтәы-
ла абнеилачырақәа рҿы ирызҳа-
уеит  2000 ҵиаахкы, урҭ рахьтә  
180 ҵла хкы. Аиашазы, иуадаҩуп 
нҵамҭак аҩнуҵҟа алацәажәара 
аԥсабара абеиарақәа зегьы ртәы. 
Аха иааркьаҿны уазааҭгылозар, 
аҳәырԥсаррақәа ԥшьба ҳамоуп, 
урҭ аԥшьбагьы ҳҳәынҭқарра ад-
гьылҵакыра 10 наӡын ааныркыло-
ит. Урҭ ра хьтә  зегьы иреиҳабу ҳәа 
иԥхьаӡоуп Мысра-Ԥицундатәи, уи 
аԥҵан 1885 шықәса рзы. Насгьы  иа-
ракзаҵәык ауп амшын иаԥну, егьырҭ 
аҳәырԥсаррақәа хԥа – Риҵатәи, 
Ԥсҳәы-Гәымсҭатәи, Кәыдырҭатәи – 
ашьхаҭыԥқәа рҿы ишьҭоуп, мамзар-
гьы ахра иаԥнуп. 

Ҳтәыла абнақәа хылаԥшра ры-
моуп,  урҭ рҭагылазаашьеи аиҭакра 
ӷәӷәақәа знаҳбаало аҳауа аныр-
ра шрынаҭои ҭызҵаауа аҵарауаа 
рацәаҩӡам, аха иҳамоуп. Иҳамоуп  
анаукаҭҵааратә, абнаԥышәарҭатә 

станциагьы. Ус еиԥш иҟоу астанциа 
ду  еиҿкааны аусура иаладыргеит 
асовет аамҭазы Очамчыра араион 
Маркәыла ақыҭан. Араҟа  хкырацәа-
ла аҵлахкқәа рыжәлақәа ахьеи-
зыргоз анаҩсгьы,  аԥышәарақәагьы 
мҩаԥысуан. Аԥснытәи абнаҭҵаара 
астанциаҿы иубарц улшоит адеко-
ративтә ҟазшьа змоу аекзотикатә 
ҵлақәа инадыркны ақыҭанхамҩаҿы 
ихәарҭоу, аргылараҿы хархәара 
зуҭаша ахкқәа рҟынӡа.

 Астанциа аиҳабы,  аҵарау-
аҩ Витали Леиба иажәақәа рыла, 
ари  аԥышәарҭатә станциа иаҵана-
куа  абна хьӡыс иамоуп «хә-конти-
нентк рыбна» ҳәа. Избан акәзар, 
уаҟа изызҳауа аҵлахкқәа рыбжьара 
иҟоуп аконтинентқәа хәба рҟынтәи 
иаагоу ахкқәа. 148 гектар зҵазкуа 
ари астанциа аԥҵан 1957 шықәса 
рзы, Асовет Еидгыла  иреиӷьу або-
таникцәа -аҭҵааҩцәа рыбзоурала. 
Аԥышәарҭатә станциаҿы изызҳауа 
аҵиаақәа зегьы еиҭаҳауп еиҟара-
ны еихшоу адгьылҵакырақәа рҿы. 

Зыда ԥсыхәа ҳамам абнақәа

Аԥсабареи ауааи

Елана Лашәриаԥҳа

Чкотуа Беслан

 d  Ашьха ашьапаҿы аҽеиҵыхны 
ишьҭоу ақыҭа Дәрыԥшь жәытәнатә 
аахыс аҭоурых ду аман. Аԥсуа 
жәлар рлахьынҵа ахьырыӡбоз 
Лыхны еиԥш, Асовет Еидгыла 
аамҭазгьы аколнхара-миллионер 
ҳәа изышьҭаз Дәрыԥшь аҵакы ҳа-
ракны ишьан. 

Асовет ҳәынҭқарра аҳәааныр-
цәтәи асасцәа анаҭаауаз иҟан Аԥс-
ныҟа, Дәрыԥшьҟа ианымҩахыргоз 
Убас иаҭаахьаз иреиуоуп Канада, Вен-
гриа, Болгариа, Германиа, Куба, Чили, 
Англиа, Марокко, Виетнам, Франциа, 
Китаи уҳәа реиԥш иҟаз атәылақәа 
рнапхгаҩцәа. Ақыҭа аԥшӡареи, ан-
хацәа рысасдкылареи џьашьатәыс 
ишьҭырхуан зегьы. Урҭ иҭабуп асасд-
кыларазы ҳәа анҵамҭақәа аанрыжьу-
ан ақыҭа «Асас дахьқәа рышәҟәаҿы». 
Ақыҭа иаҭаауаз иахьымҩахыргоз Аԥс-
ны еицырдыруаз, зҳәатәы иазыӡырҩу-
аз абыргцәа рахь акәын: Ҭаркьыл 
Маҳҭы, Ҭаркьыл Мақьҭаҭ, Арӡынба 
Манча, Арӡынба Зосим, Ҭаниа Шоҭа, 
Арӡынба Џьоҭа, Гәыгәнаа Иасон, Гәын-

ба Даҭикәа, Быҭәба Рамиз, Арӡынба 
Григори уҳәа реиԥш иҟаз ирылшон 
Аԥсны аҵасқәеи ақьабзқәеи рыԥ-
садгьыл асасцәа ргәаҟынӡа анага-
ра. Иахьа уажәраанӡагьы ажәлар 
ргәалашәараҟны иаанхаз алафгьы 
зхырҳәаауа хҭысуп Фидель Кастрои 
Никита Хрушьчови Дәрыԥшьаа иа-
нырҭааз. Усҟан, Хрушьчов игәаԥха-
заап абырҷманчаԥа, уи азоуп иахла-
фуа ачаи плантациақәа ықәганы, 
абырҷман еиҭашәҳа иҳәеит ҳәа 
зырҳәо. 

Убас шьҭа 65 шықәса шҵуагьы, 
иахьа уажәраанӡа Дәрыԥшь ақыҭау-
аа рҭоурых ианалацәажәо иахыҽхәа-
ны ирҳәоит рқыҭа иаҭаахьоу асасцәа 
дышреиуаз адунеи зегьы еицыр-
дыруа Виетнамтәи Адемократиатә 
Ҳәынҭқарра ахада, акоммунист Хо 
Ши Мин. Уи Аԥсныҟа иаара, Дәрыԥшь 

ақыҭа аколнхацәа гәаартыла дышры-
дыркылаз, нас дшымҩахыҵыз Ҭар-
кьыл Мақьҭаҭ игәараҭахь, уаҟа 
Мақьҭаҭ имаҭа Зелита хәыҷи иареи 
реиԥылара атәы зҳәоз ахҭыс анылеит 
ииуль 19, 1959 шықәса аҽны иҭыҵыз 
агазеҭ «Советская Абхазия» аномер. 
Иара убри аиԥылара иахҳәааны иҩу-
еит ажәеинраала асовет поет Борис 
Бендик-Веров.

Дызусҭадаз, абас апату ду зиқәыз 
абри ауаҩ, иахьанӡагьы ихьӡ ҳарак-
ны, иҿырԥшыганы изрымои ижәлар-
гьы, иӡбахә заҳахьоу зегьы? 

Хо Ши Мин, зыжәлар рмилаҭтә 
қәԥара еиҿызкааз, ахьыԥшымра рза-
агараз Виетнамтәи Адемократиатә 
Ҳәынҭқарра шьақәзыргылаз, Азиа 
иқәынхо ажәларқәа зегьы ареволиу-
ционер Мао Цзедун инаиваргыланы 
зыхьӡ рҳәо, уаҩ дуны дыҟан. Уи ес-
нагь дазгәышьуан ижәлар зҭагылаз 
арыцҳара ралгара, дашьҭан итәыла 
ԥхьаҟа изгаша амҩа аԥшаара.

Хо Ши Мин ихьӡ, мҩашьарада, 
иахьагьы ишыҳараку, иԥшьоу аӡә 
иеиԥш дшырыԥхьаӡо рбартә иҟо-
уп Виетнам иаҭаауа аԥсшьаҩцәа. Уи 
ана-ара, иԥшьоу аҭыԥқәа рҿы уахьы-
наиааиуа Будда ибаҟақәа шықәгы-
лоу еиԥш,  иуԥылоит иаргьы иби-

устқәа, имҩаԥыргоит аныҟәарақәа 
ихьӡ иадҳәалоу аҭоурыхтә ҭыԥқәа 
рахь, иаҭаауа ирбартә иара дахьын-
хоз еиқәырханы иҟоу аҩны, иара убас,  
аус ахьиуаз ауада.

Уи амилаҭтә фырхаҵа, зыжәлар 
бзиа  избоз аԥхьагыла, ижәытәӡаз, аха 
ақәӡаара амҩа иангылаз зҳәынҭқар-
ра еиҭашьақәзыргылаз Хо Ши Мин ҳа-
низхәыцуа, ҳара аԥсуаагьы еилаҳка-
ауеит насыԥ ду шҳамаз уи иҩыза 
аԥхьагыла – Владислав Григори-иԥа 
Арӡынба, ҳаргьы дахьҳамаз, ҳазниҵаз 
ахақәиҭреи ахьыԥшымреи рымҩа 
ахьчарагьы ҳара ҳзы иуалԥшьа ду-
ны ишаанхо. 

  
Лана Коф-оглы, 

ААУ афилологиатә факультет 
ажурналистика аҟәша

аҩбатәи акурс астудент

Аҭоурых иазынхаз

Дәрыԥшьаа рысасцәа

 d Ааигәа имҩаԥысит Аԥсны апро-
куратура Хада аколлегиа аилатәа-
ра. Уаҟа иааган шаҟаҩы аус руа, 
насгьы қәрала иахьынӡанеихьоу. 
Абар адырраҭарақәа иҳарҳәо.

Ахыԥхьаӡареи ахаҭабзиареи
2024 шықәса I азбжазы апро-

курор-усеилыргаратә усзуҩцәа 
рхыԥхьаӡара 203-ҩык рҟынӡа 
инаӡеит. 50 шықәса иреиҳабу – 22-
ҩык, 40 шықәса инаркны 50 шықәса 
рҟынӡа зхыҵуа – 40-ҩык, 30 шықә-
са инаркны 40 шықәса рҟынӡа  – 
45-ҩык, 30 шықәса зхымҵыц – 27- 
ҩык. 

 «Апрокуратура аусбарҭақәа 
рахь ирыдыркылоит русуратәи 
хаҭалатәи рҟазшьақәа анҭырҵаа-
лак ашьҭахь. Аҳасабрбатә аамҭа-
ла аусурахь ирыдыркылеит 5-ҩык, 
егьырҭ амаҵзурақәа рахь ииаган 
13-ҩык, рмаҵураҭыԥ аҟынтәи рхы 
иақәиҭтәуп 43-ҩык аусзуҩцәа. Аџь-
шьара рыҭан 27-ҩык аусзуҩцәа. 
Х-ҩык аусзуҩцәа лахьы рыҭан», – 
2024 шықәса актәи азбжазы апро-
куратура аусбарҭақәа русура иазк-
ны имҩаԥысыз апрокуратура Хада 
аколлегиа аилатәараҿы адырра  ҟа-
иҵеит атәыла апрокурор Хада актәи 
ихаҭыԥуаҩ инапынҵақәа назыгӡо 
Даур Амҷба.

Аӡбарҭахь идәықәҵоуп
2024 шықәса актәи азбжазы 324 

шьаус хацыркны аусеилыргарахь 
ирыдыркылеит. Урҭ рахьынтә  221 
шьаус (68,2%) хыркәшоуп. Абри 
азы адырра ҟаҵан апрокуратура 
аусбарҭақәа русура аихшьалақәа  
ирызкны имҩаԥысыз апрокурату-
ра Хада аколлегиа аилатәараҿы.

 Аӡбарҭахь идәықәҵоуп 215 
шьаус, ашьаусқәа 6 реилыргара 
аанкылоуп. 

Иҳаҩсыз ашықәс абри аамҭа 
иадкыланы ихацыркын 330 шьаус, 
реилыргара хыркәшахеит 235 
шьаус, урҭ рахьынтә  227 – шьаус 
аӡбарҭахь идәықәҵоуп.   

2024 шықәса актәи азбжазы 
ихацыркыз ашьаусеилыргарақәа 
рзеиԥш хыԥхьаӡара аҟынтәи апро-
куратура аусеилыргаҩцәа ирыдҵо-
уп 48, иҳаҩсыз 2023-тәи ашықәс 
иадкыланы – 58. Ихыркәшоуп  37 
шьаусеилыргара. Урҭ рахьынтә 36 
аӡбарҭахь идәықәҵоуп, 1 аилырга-
ра аанкылоуп. 

Атәыла аҩныҵҟатәи аусқәа Рми-
нистрра аусбарҭақәа рыла 2024 
шықәса фымз рыҩныҵҟа еилырган 
276 шьаус, урҭ рахьынтә 184 шьаус 
реилыргара аанкылан. 179 шьаус 
аӡбарҭахь идәықәҵоуп, 5 шьауск 
аанкылоуп. 

Аҳасабырбатә аамҭазы  572 
гәаҭара  аматериалқәа рыла ашьау-
сеилыргара ахацырка мап ацәкуп. 

Урҭ рахьынтә 6 материалк рыла 
6-ҩык рганахьала  ашьаустә шьҭа-
заара аҿҳәара анҵәара, аганқәа 
реинаалара, амнистиа акт аҟазаа-
ра, мамзаргьы игәҩароу, ма ахара 
зду ахаҿы иахьхәра уҳәа реиԥш 
иҟоу иалкаау аҭагылазаашьақәа ры-
ла ашьаусеилыргарақәа рхацыркра 
мап ацәкуп.     

Арҩышьыгақәа 
рыкәша-мыкәша

2024-тәи ашықәс 6 мыз иры-
лагӡаны изакәанымкәа анарко-
тикатә маҭәашьар аикәыршареи 
зеиҭаҳара ҟамло арҩышьыгатә 
маҭәашьар злоу аҵиаақәа  раары-
хреи ирыдҳәалоу 93 цәгьоура  
ашәҟәы иҭагалоуп.  Ашәҟәы иҭага-
лаз ацәгьоурақәа рзеиԥш хыԥхьаӡа-
ра аҟынтәи 32.7% рҟынӡа инаӡоит, 
ҳәа азгәеиҭеит аколлегиа аилатәа-
раҿы атәыла апрокурор Хада актәи 
ихаҭыԥуаҩ инапынҵақәа назыгӡо 
Даур Амҷба.   

«Аҩныҵҟатәи аусқәа русбар-
ҭақәа  уаанӡа еиԥш, уажәгьы аиҳа-
рак анар котикатә, арҩышьы-
гатә маҭәашьарқәа анаҩс аҭира 
хықәкыс иҟамҵаӡакәа изакәа-
нымкәа реикәыршара иадҳәалоу 
афактқәа аадырԥшуеит. Ашьауӷатә 
ҭакԥхықәра иақәыршәахоит аиҳа-
рак анаркотикатә маҭәашьарқәа 
здызкыло, ахәышәтәра зҭаху 
атәылауаа. Иарбоу акатегориала 
ишьақәыргылаз ацәгьоурақәа рзе-
иԥш хыԥхьаӡара аҟынтәи, анаҩс 
аҭира хықәкыс иҟаҵаны анарко-
тикатә маҭәашьарқәа изакәаным-
кәа реикәыршаразы ихацыркуп 
18 шьаусеилыргара (19,3%). Иа-
арԥшын зыкапан дуу анаркотикатә 
маҭәашьарқәа рпартиақәа, иаанкы-
лан урҭ реикәыршара знапы алакыз,  
аха ахьырхәра иақәыршәамкәа иа-
анханы иҟоуп арҭ ацәгьоурақәа ре-
иҿкааҩцәа» –  иҳәеит Даур Амҷба.  

2024 шықәса хәажәкырамзазы 
иаԥырҟәҟәаан Урыстәылантәи Аԥс-
ныҟа анаркотикатә маҭәашьарқәа 
злааргоз амҩақәа. Ирымхын зы-
капан 260,554 грамм рҟынӡа инаӡоз 
«мефедрон», 145,925 грамм рҟынӡа 
инаӡоз «метадон», иара убасҵәҟьа 
кокаин.

Апрокурорцәа алархәны
2024 шықәса актәи азбжазы 

апрокурорцәа алархәны имҩаԥ-
газ аӡбарҭа аилатәарақәа рҿы 184 
ашьаусеилыргарақәа ирыхәаԥшит. 
Уи 67 шьаус рыла еиҵоуп, иҳаҩсыз  
2023 шықәсазы аасҭа.  

2024 шықәса актәи азбжа-
зы зус рыӡбаз рзеиԥш хыԥхьаӡа-
ра  192-ҩык рҟынӡа инаӡоит (2023 
шықәсазы  – 250-ҩык). Ҭакрала 
ахьырхәра иақәыршәоуп 75-ҩык,  
117-ҩык арбаандаҩра иадҳәалам 
ахьырхәрақәа ирықәыршәоуп. Убас 
ала:  92-ҩык ҭакрада  аусӡбара 
иақәыршәоуп,  25-ҩык ахараԥса 
дыршәоуп, 9 шьауск аганқәа ре-
инрааларала иаанкылоуп, аӡәы ды-

риашоуп. 
2024 шықәса актәи азбжа-

зы ашьаустә ҭакԥхықәра иақәыр-
шәахеит 6-ҩык аҳәсеи зықәра 
наӡам аӡәи.  Урҭ рахьынтә ԥшьҩык 
уажәаԥхьагьы ашьаустә ҭакԥхықәра 
иақәдыршәахьан.   

«2024 шықәса актәи азбжазы 
изхәаԥшыз ашьаусқәа ранализ иза-
кәанымкәа анаркотикатә маҭәа-
шьарқәа реикәыршара ишадҳәа-
лоу аанарԥшит. Урҭ рхыԥхьаӡара 
– 93 рҟынӡа инаӡоит», –  инаҵшь-
ны иазгәеиҭеит Даур Амҷба. 

21 шьаус ирыхәаԥшын анарко-
тикатә маҭәашьарқәа рыларҵәа-
ра (рыҭира) иадҳәаланы, 7 шьауск   
анаркотикатә маҭәашьар «прега-
балин», иара убас егьырҭ арҩышьы-
гатә маҭәашьарқәа аҳәынҭқарратә 
ҳәаа рахгара инамаданы ихацыр-
кын.    

Арҩышьыгатә маҭәашьар злоу 
аҵиаақәа изакәанымкәа рыларҵәа-
разы  х-ҩык ауаа рганахьала иха-
цыркыз ашьаусеилыргарақәа хәба 
ирыхәаԥшит, рызегьы аҿҳәарақәа 
зцу ахьырхәрақәа ирықәдыршәеит. 

«Аӡбарҭақәа рыла зыкапан 
дуу анаркотикатә маҭәашьарқәа 
рыҭиразы зус рыӡбо рганахьа-
ла Аԥсны Аҳәынҭқарра Ашьаустә 
Закәанеидкыла ахәҭаҷқәа 56, 57 
иазԥхьагәарҭо аҷыдалкаатә, аус 
зырмарио аҭагылазаашьа ахархәа-
ра атенденциа  ӷәӷәала агәҭын-
чымра цәырнагоит», – инаҵшьны 
иазгәеиҭеит Даур Амҷба.   

Ҳамчи ҳахшыҩи еилаҵаны
Аԥсны апрокурор Хада Адгәыр 

Агрба апрокуратура аусбарҭақәа 
русзуҩцәа рахь  азакәанреи ази-
неиҿкаареи рырӷәӷәаразы  ааԥхьа-
ра ҟаиҵеит, аколлегиа аилатәара 
еихшьалауа.

Иажәа ахы икит абас:
 «Уамеигәырӷьар залшом сынтәа  

ауаа рымҵарсра иадҳәалоу ацәгьо-
урақәа ахьҳамам, ареспубликаҿы 
аӷьычра иадҳәалоу афакт аарԥшӡам,  
иӡбаны, ихәыцны ауаҩшьрақәа 
ыҟам. Абри ауп,  сгәаанагарала, 
алҵшәа бзиа аарԥшрагьы захьӡу.  Уи 
зыбзоуроу уажәы ҳалацәажәарым. 
Зегьы рлагала алоуп ари аус, азин-
хьчаратә система зегьы, аха ҳхала 
ҳхы арҽхәара ҳалагарым уажәы», 
–   иҳәеит Адгәыр Агрба. Убри аан 
иара апрокуратура аусбарҭақәа 
рызхьаԥшра зҭаху проблемақәак 
дырзааҭгылеит. 

Адгәыр Агрба иколлегацәа, аиҳа-
рак араионтә прокурорцәа амҩақәа 
рҿы ашәарҭадара иазкны аусура 
дырӷәӷәарц рабжьигеит. 

«Сынтәа, 6 мыз рыҩныҵҟа  
амҩа-транспорттә машәырқәа 
ирыхҟьаны иҭахеит 20-ҩык. Уи 
иҳаҩсыз ашықәс иаҿырԥшны 
уахәаԥшуазар, 8-ҩык рыла еиҵо-
уп. Аха ари хра злоу лҵшәоуп 
ҳәагьы узҳәаӡом.  Ԥхынгәымзазы, 
игәашәҭазар, аамҭа кьаҿ иалагӡа-
ны ирацәаны аԥсҭбарақәа ҟалеит. 
Амҩақәа рҿы ишьақәгылаз аҭагы-
лазаашьа – амашәырқәеи егьырҭ 
амҩа-транспорттә хҭысқәеи ҷыдала 
хшыҩзышьҭра рыҭатәуп», –  иҳәеит 
Адгәыр Агрба.  

Иаабоит амҩақәа рҿы ишьақәгы-
лаз аҭагылазаашьа зеиԥшроу. Уажәы 
Автоҳәынҭинспекциа анапхгара 
аҽаԥсахит, иҿыцу аусура амето-
дқәа аларгалоит. Игәаҳҭап, уи иа-
анарԥшуа алҵшәақәа зеиԥшрахо. 
Ҳарҭ зегьы ҳамчи ҳахшыҩи еи-
лаҵаны  ишьақәгылаз аҭагылаза-
ашьа арҽеира ҳҽазаҳшәароуп», –  
иҳәеит иара. 

 Акьыԥхь иазирхиеит
 Борис Қаџьиа

2024-тәи ашықәс актәи 
азбжа еихшьалауа

 d Аԥснытәи аделегациа Псков ақа-
лақь аҿы имҩа ԥысыз,  аҳәаанырцә 
иҟоу Урыс тәылатәи аџьынџьу-
аа реимадара апроблемақәа ры-
лацәажәара иазкыз астол гьежь 
иалахәын.

 Аҟәа ақалақь аҿы иҟоу «Москва 
Аҩны» адиректор Алеқсандр Бигәаа 
астол гьежь аҿы ажәахә ҟаиҵеит.  
Иара Урыстәылатәи Афедерациа 
аџьынџьуаа рганахьала иаанарԥшуа 
агәцаракреи ахшыҩзышьҭреи Аԥсны 
ауааԥсыра рзы еилкаау усуп, ибзиан-
гьы ирыдыркылоит ҳәа иазгәеиҭеит.

 «Москва Аҩны» зхырхарҭақәа 
еиуеиԥшым аусмҩаԥгатәқәа нана-
гӡоит. Уи, жәаҳәарада, иара аџьынџьу-
аа реиҿкаарақәа рыдагьы, аинтерес 
змоу ауаа  аднаԥхьалоит», -  инаҵшь-

ны иазгәеиҭеит Алеқсандр Бигәаа. 
Астол гьежь алахәылацәа аҳәа-

анырцә инхо аџьынџьуаа ҿарацәа 
аҽрымадара, урҭ аурыс бызшәа 
дырҵара, аурыс культура аиқәыр-
хара, иара убас аинформациа 
аларҵәараҿы амассатә информа-
циа ахархәагақәа инарыгӡо  уҳәа 
актуалра злоу азҵаарақәа иры-
лацәажәеит.  

 Аиԥылара мҩаԥысит онлаини 
офлаини арежимқәа рыла. Уи рхы 
аладырхәит Урыстәыла адәныҟатәи 
аусқәа Рминистрра, Урыстәыла ауса-
цура Ахаҭарнакра, Урыстәыла ареги-
онқәа рымчратә усбарҭақәа, «Москва 
Аҩнқәа», Урыстәылатәи аџьынџьу-
аа реиҿаарақәа, урысшәала аус зуа 
амассатә информациа ахархәагақәа 
рхаҭарнакцәа.

Аџьынџьуаа реиҿкаарақәа
 рстол гьежь

Апрокуратура хада    
аколлегиаҿы

Аҵлақәа ирызҳауеит хәба-быжь-
ба метра рыбжьаҵаны, еихшарсҭак 
еиднакылоит 155 ҵлашьапы.  Иаа-
идкыланы, абна еихшоуп 511 дгьыл-
хәҭала, урҭ  рҿы ирызҳауеит 900 ире-
иҳаны ахкқәа. Ари  аҭыԥ еиднакыло 
аҵиаақәа  адунеи аҿы иреиҳау аден-
дрологиатә паркқәа рыҵашьыцыртә 
иҟоуп. Ари аҩыза аколлекциа змам 
аботаникатә баҳчақәа рацәоуп.

Аԥсны абнақәа рыҭҵаараҿы 
Очамчыратәи анаукаҭҵааратә аб-
наԥышәарҭатә станциа аусура аҵа-
кы ахә ашьара уадаҩуп. Ҳәарада, 
иахьтәи уи аҭагылазаашьеи, иадкыло  
анапи  иамоу ахылаԥшреи, еиқәыр-
хоу ажәлахкқәа рыҵәахырҭеи  зыб-
зоуроу астанциа амаҵ азызуаз ҳҵа-
рауаа роуп. Витали Даҭикәа-иԥа 
Леиба изыҳәан ари усурҭаҭыԥ ма-
цараны иҟаӡам. Иара ари  абнаҿы 
изызҳауа аҵлақәа зегьы идыруеит. 
Уи моу  ианеиҭаҳази, ишрызҳауаз 
аҭоурыхи ртәгьы еиҭеиҳәоит. «Аб-
наҭҵаараҿы иҵегьы аҿар ҳҭахәуп, 
иҵегь аҵарауаа еиҵагылар ауп»,– 
иҳәоит иара.

 Аԥснытәи аҳәынҭқарратә уни-
верситет аҿы ирааӡоит абнанхамҩа 
аус адызулаша аспециалистцәа, аха 
урҭ реиҳарак  рҵара аныхдыркәша-
лак ашьҭахь рзанааҭ ала аусура иа-
лагаӡом.  Акадрқәа рзы аизымхара 
шыҟоугьы, аҭҵаарадырратә станциа 
аусзуҩцәа иааиԥмырҟьаӡакәа аҵи-
аақәа ирхылаԥшуеит.  Аҭҵаарақәа 
мҩаԥысуеит   Аԥснытәи аԥшь-стан-
циак рҿы – Очамчыратәи адәкар-

шәраҿы, Гагра, Риҵа, Ауадҳара 
аҳаракырақәа рҿы. Арҭ астанци-
ақәа еиҿкаауп амшын инадкыла-
ны еиуеиԥшым аҳаракырақәа рҿы.  
Аԥышәарақәа раан иалыркаауеит, 
зегь реиҳа аԥеиԥш змоу аҵиаақәа,  
ирласны изызҳауа, еиуеиԥшым аҳа-
уатә ҭагылазаашьақәа ирнаало, аб-
нақәа  рыҿиара иацхраауа, мамзар-
гьы ақыҭанхамҩа иаҭаху, ақалақьқәа 
рымҩадуқәа рырԥшӡара иацхраауа, 
ичмазыҩхо аҵлақәа зхычмазыҩхаз, 
ирыхьыз ачымазарахкы егьырҭ аҵи-
аақәа анырра рнаҭоу-ирнамҭоу уҳәа, 
комплексла иазнеины иҭырҵаауеит.   

«Очамчыратәи аԥышәарҭатә 
станциа еиҿкаан  даара иманшәа-
лаз аҭыԥ аҿы. Иара адәкаршәраҿы 
иахьыҟоу анаҩсгьы, аҭыԥ иазааигәа-
ны ииасуа Мықә аӡиас абна аҿиара 
ибзианы анырра анаҭоит, – иҳәо-
ит астанциа аиҳабы Витали Леи-
ба. Уи ҩажәи жәаба шықәса раахыс 
ари аҭҵааратә станциа напхгаҩыс 
дамоуп. Иҳаҩсыз ажәашықәсақәа 
рзы еизгаз астанциа  афонд зегьы 
еиқәырхоуп. Аҵлақәа рызҳашьа ета-
пла еихшаны ашәҟәы иҭаргалоит. 
Иҟалалоит дара  раԥхьатәи 10, 20, 
50 шықәса ибзианы ианрызҳауа, 
аха нас аҳауа рзыманшәаламхар, 
рызҳара аангылар, мамзаргьы ахҩа-
ара иалагар алшоит.  Аиԥш зеиԥшу 
аԥышәарҭатә станциақәа зегьы ҵа-
кыси хықәкыси ирымоуп аҳәынҭқар-
разы ихадароу, ақыҭанхамҩаҿы 
хра злоу, мамзаргьы аҳауа зҩыда-
ра иахәо, ирласны изызҳауа, ибзи-

ангьы иҿио аҵла хкқәа рыԥшаареи 
рааӡареи реиԥш, аӡразы ашәарҭара 
иҭагылоу аҵлахкқәагьы рыжәла аиз-
гара, реиҭаҳатәқәа рырҿиара, ахкы 
ҿыцқәа ралагалара.  Аԥышәарҭатә 
станциа аҵиаақәа рколлекциа аиз-
гараан адунеи ахи-аҵыхәеи рҟынтәи  
Аԥсныҟа иааргон  жәабала ахкҿы-
цқәа. Уаанӡа Аԥсны иззымҳауаз, аха 
аҭыԥ знаалаз  рацәахеит. Урҭ иреио-
уп  «Амамонттә ҵла» ҳәа изышьҭоу 
асеквоиаҵла дуқәа, урҭ  115 метра 
еиҳаны ирызҳауеит, иԥхьаӡоуп аду-
неи аҿы изызҳауа идыру аҵлақәа 
рыбжьара зегь раасҭа иауу ракәны.

Витали Леиба иажәақәа рыла, 
жәашықәса рахьтә хынтә-ԥшьынтә 
ицәырҵуеит  аҵлақәа аԥырхга ӷәӷәа 
рызҭо ачымазара хкқәеи ахәаҷа-
маҷеи. Зегьы иаҳдыруа акәны иҟоуп 
шықәсқәак раԥхьа ицәырҵыз ашыц 
хызшьаауа ахәаҷахкы макьанагьы 
аҵыхәтәанынӡа  ишықәымҵыц. Мам-
заргьы апальмаҵлақәа аԥырхага 
ӷәӷәа рызҭаз «долгоносик» зыхьӡу  
ахәаҷа иахҟьаны иахьагьы аҵлақәа 
рыхәышәтәра иаҿуп. Аҵыхәтәантәи 
аамҭазы ашәарҭара ӷәӷәа иҭагыле-
ит ахьаҵлақәа. Урҭ акәыкәбаа чы-
мазара ихҭанакит. Ахьақәа ақәӡаа-
ра иаҿуп аҳәаанырцәтәи атәылақәа 
жәпакы рҿы. Аԥснытәи абнақәа 
рҿы ахьаҵлақәа рацәоуп, урҭ иа-
ку аботаникатә екосистема иахәҭа-
куп. Абнақәа рҟны ахьала ичоит 
ахьаԥарчқәа, амшәқәа, абнаҳәақәа, 
аашьарақәа. Аҵлақәа аекосисте-
ма иахьалшәо анаҩсгьы, зынӡа 
ианыӡӡаар алшоит. Ажәлахкқәеи, 
аиҭаҳатәқәеи ыҟоуп, аха иазҳаанӡа, 

еиҵагылаанӡа, иҿиаанӡа аамҭа 
маҷымкәан иагоит.  Уажәазы аԥша-
арақәа цоит, аҵарауаа ахьаҵла 
аиқәырхаразы ирылшо ҟарҵоит, 
иҿыцу аметодқәа ртәы ҭырҵаауеит.

Зыбжьы неиҵыхны ишәаҳәо 
аҵар рыбжьы зҵыҩуа ари аҭыԥ аҿы 
анеиааира ԥсыршьагоуп, аиаҵәара 
иҭалаҳау абна гәазырҳагоуп. Аду-
неи акәакьқәа зегьы рҟынтәи иа-
агоуи, жәытәнатә аахыс аҭыԥан 
изызҳауаз аҵлақәеи еинааланы 
иахьеицрызҳауа аҭыԥқәа зынӡа 
имаҷуп. Убри аҟынтәи Очамчыра 
араион аҿы иҟоу анаукаҭҵааратә  
абнаԥышәарҭатә станциа иҷыдақәоу 
иреиуоуп ҳәа иалыркаауеит. Аԥс-
нытәи абнақәа рыхьчара астратеги-
атә ҟазшьа змоу азҵаарақәа иреиуо-
уп. Аҵлақәа ашәарҭара ианҭагылоу 
мацара акәымкәа, абжьааԥнгьы иа-
аиԥмырҟьаӡакәан ари аусура мҩаԥ-
галатәуп. Уи ауп изҿугьы ааԥсара 
аазмырԥшуа, аиҳабыратә абиԥа-
рахь иаҵанакуа еицырдыруа ҳҵа-
рауаа. Дара рԥышәа нарымардоит 
ирыҵагылаз аҿар. 

Абна «апланета иаҵәа агәа-
ҵәақәа» ҳәа баша иашьҭаӡам. 
Адунеи иқәу ашәарахи аԥсаатәи 
раӷьырак абнақәа рынхарҭа ҭыԥуп. 
Ҳабшьҭрақәа патуқәҵарыла арҭ 
аҭыԥқәа ирызнеиуан, ирыман аб-
на абызшәа, уи ала ицәажәон аб-
нараҿы. Иахьатәи аамҭазы ҳарҭ 
усҟакҵәҟьа абна ҳазааигәамзар-
гьы, зегьы акоуп ҳшьа-ҳда иалоу аб-
зиабара ҳныруеит. 

Зыда ԥсыхәа ҳамам абнақәа

 d «Аҧсны Қырҭтәыла иахәҭа-
куп, Аҧсны Қырҭтәыла иадуп» 
уҳәа иахьатәи аамҭазы изҳәо 
ақырҭцәа даара ирацәаҩуп. 
Ақырҭцәа ҳара иҳаӷацәоуп, аха 
аҧсуаҵәҟьа дцаны Қырҭтәыла 
анхара даналага, уантәи ақырҭцәа 
дрыдгыланы аҧсуаа иара иган 
ахь ианхьаирҧшуа жәлар раӷа 
ҳәа ахьӡ ихылоит, зыҧсадгьыл 
зхы ақәызҵаз аҵеицәа рыхьӡ 
ирҧхашьоит. Убас еиҧш дыҟо-
уп сызлацәажәарц сҭаху абло-
гер Даур Буаа. Иара диит 1994 ш. 
Тҟәарчал ақалақь аҟны. Иҭоурых 
ҳалацәажәозар, даараӡа аинтерес 
аҵоуп, избан акәзар, шықәсык ала 
ауаҩы идунеихәаԥшра, мамзар-
гьы ихәыцшьа узыԥсахӡом ҳәа 
ҳгәы иаанагоит, аха…

Даур Буаа раԥхьаӡа ихы ҳир-
дырит 2021 шықәсазы асоци-
алтә ҳа «тик-ток» аҟны. Аԥхьа 
исоциалтә даҟьа аҟны иҟан ақьыр-
сианра иазкыз авидеонҵамҭақәа, 
урҭ рҟны иубон дышҿырԥшыгоу, 
дышҟәышызгьы.

Аха, нас убас иҟалеит, иви-
деонҵамҭақәа рҟны ақырҭцәа 
рхатә гәаанагарақәа рыҩуа иала-
геит «Аԥсны - Қырҭтәылоуп» ҳәа. 
Абасала иԥсахит иконтент, Аԥсны 
аҭоурых иазкны авидеонҵамҭақәа 
ҭаиҩуан, дырҿагылон. 

Усҟан ҳара ҳгәы иаанагон, иа-
низҳалак амҩа иаша алихып ҳәа. 
Аха, ҽнак Қырҭтәыла инхо Изо-
риа Зураби Даури аинтернет ала 
еицәажәеит. Дымшәозар Қырҭтәы-
лаҟа днеирц аниабжьеига мап 
ацәимкит. Даур дымшәаӡакәа уахь 
дцеит, зегьы иџьаршьон, аимак ро-
ур ҟалоит ҳәа иазхәыцуан. Аха, нас 
иаҳбеит авидеонҵамҭақәа, Зура-
би Даури еидгыланы аҵәцақәа кны 
аныҳәаҿақәа ахьааныркыло, уи угәы 
иаахәомызт, ҵабыргны. 

Даур ихымҩаԥгашьа ҳзеилымка-
аит. Аха иара уи аҟны даанымгылаӡе-
ит, ақырҭцәа дрыдтәаланы ауатка 
ажәра игәаԥхазар акәхап, асо циалтә 
ҳақәа рҟны «Миша Гагра», «Шмаги» 
ҳәа ахьӡшьарақәа змоу ҩыџьеи Бу-
ааи еибадырит. Убрантәи Буаа да-
лагеит адезинформациақәа аин-
тернет ахь аҭагалара, насгьы аԥсуаа 
ақырҭцәа ирыцынхаларц рабжьи-
гон. Убри аамҭазы, ақырҭцәа «асасд-
кылара» бзиа ишырбо аарԥшны, 
Буаа аҩни амашьынеи изаархәе-
ит. Қырҭтәыла ажурналистцәа ире-
иҳәон, Аԥсны анхара шыуадаҩу, 
избан акәзар, Аҧсны Урыстәыла 
анапаҵаҟа иҟоуп уҳәа, амцжәаб-
жьқәа жәпакы. 

Ажьырныҳәамза 19 рзы, Аҧсны 
адәныҟатәи аусқәа рминистрс иҟаз 
Инал Арӡынба дықәгылеит аԥ суа-
ақырҭуа диалог иадҳәалоу апро-
ектқәа дырҿагыланы, аринахысгьы 
ас еиԥш иҟоу апрограммақәа рына-
гӡара алыршатәым ҳәа.

«Тариелович» ҳәа ихьӡҵаны 
Даур Буаа ақырҭцәа рырҽхәара 

даҟәымҵыц, даҟәыҵырцгьы игәы 
иҭам. Аҧсуа ҿар уи даараӡа ргәы 
днархьуеит, иҿагыланы акоммен-
тариақәа рыҩуеит, дара-дара еи-
бырҳәоит уи дшымҩахҟьаз: «иахьа 
ихьӡ мацара ахьҳаҳауа, ибзиам 
акы анҳаҳауа еиҧш цәанырра ба-
аҧсқәак ҳазцәырҵуеит».

Зураб Изориа инаир кны ақыр-
ҭцәа жәпаҩык ҳарҿагыланы асо-
циалтә ҳақәа рҿы иҳалшо ала 
ҳзинқәа анаҳахьчо аамҭазы, да-
ацәырҵуеит имцырку аинформациа 
аларҵәаҩ, аҧара ихнахыз, зыжәлар 
рлахьынҵеи рҧеиҧши хьаас из-
мам Даур Буаа. 

Ҳажәлар ирхыргахьоу ихар-
шҭны аҧсуа арҧыс Қырҭтәыла 
рҽхәо дықәгылар ахәҭоума? Уи 
азоума ҳашьцәа зҭахаз? Уи азоума 
иакымкәа-иҩбамкәа аҩнаҭақәа 
рышәқәа закыз? Уажәы «Тарие-
лович» зыхьӡызҵаз, забхьӡы 
шьҭыхны измоу арҧыс Буаа, на-
хьхьи Қырҭтәылаа рҧара ҧсаҟьо, 
авидеонҵамҭақәа рыла ауаа 
рыгәқәа ҧижәаларц аума изеи-
башьуаз ҳашьцәа? Дхәыҷы-дду, 
аҧсуаа зегьы дырцәымӷуп, иламыс 
даӷрагылеит, аҧсуара дахыҧеит, 
аха ихазы аҧсҭазаара бзиа аҧиҵе-
ит. Иџьоушьартә иҟоуп, жәларык 
рхаҭарнак дцаны ақырҭуа ҧара 
аԥхьа изыргылаз, ижәлар дырхыч-
чо дахьаацәырҵыз. 

Аҭоурых «жәлар раӷа» ҳәа ухьӡ 
анхалар, уи уаӷеимшхароуп. Аӷацәа 
иреиҳау аӷа — уи «аҧсахҩы» иоуп, 
убас дыҟоуп зыӡбахә ҳамоу Буа-
агьы.

Ҳгәаанагара  еих шьалауа иҟаҳ-
ҵар ҳал шоит алкаа: аинтернет 
аҳәаақәа ирҭагӡаны ицоит ақырҭ-
цәеи аҧсуааи рыбжьара аин-
формациатә еибашьра. Ақырҭцәа 
уажәгьы рхахьы ирзаагом Аҧсны 
дара ишыртәым. Урҭ днарывагыла-
ны имцырку аинформациа рыла-
зырҵәо Даур Буаа жәлар драӷоуп, 
уи итәылахь ахынҳәра азин имаӡам, 
пату иқәым, хьӡы имам. «Ибзиоу 
аҭаацәараҿгьы мрик дрылиаауеит» 
ҳәа шырҳәо еиҧш, аҧсуаа рыбжьа-
ра дҟалеит аҧсахҩы. Мышкызны 
Аҧснытәи ӡыхь ҿамҩак снаҿыхәан-
да ҳәа агәаҳәара аниоуагьы ҟалашт, 
аха идыруазааит, Аԥсныҟа уи имҩа 
шарку. Аԥсахҩы жәлар рҳақ изгом…

Рада Ӷәынџьиа

Шаҟа иаԥсоузеи 
аԥсадгьыл аҭира?

Аԥсныҟа имҩа аркуп

 d Аида Гыцба лцәыргақәҵа аа-
тит ԥхынгәымза 23 рзы,Аԥсуа 
ҳәынҭқарратә драматә театр аҿы. 

Аида Гыцба  ддизаинеруп, дын-
хоит Москва, аҵара лҵон Иапони-
атәи академиа “DECO” захьӡу аҿы. 

Иреиҳау аҵараиурҭақәа ҩба дрыл-
геит, аха урҭ азанааҭқәа ирыдҳәа-
ланы аус луӡом.  Лара «хобби» ҳа-
сабла лнапы злалкыз аҟазара аус, 
уажәшьҭа лыԥсҭазаара иузаҟәымҭхо 
иадҳәалан иҟалеит. Аида Иапониа 
шықәсы рацәала еиқәлыршәон зе-

иԥшыҟам аалыҵқәа, урҭ аусумҭақәа 
ируакуп – асахҭан иалху  аҳәса 
ршәырақәа, атеатралтә сабра-
дақәа, ахылԥақәа, атехника ҷыда 
ала иҟаҵоу асахьаҭыхымҭақәеи еи-
уеиԥшым амаҭәарқәеи.

Лара лажәақәа рыла, иҟалҵо 
аусум ҭақәа, ҳәарада, Аԥсны 
иадҳәалоуп. 10 шықәса иреиҳаны 
анышәаԥшь иалхны еиқәлыршәон 
еиуеиԥшым аалыҵқәа, уи ашьҭахь 
диасит ацәа иалху аматериал ахь. 

Аида Гыцба иҟалҵо лусумҭақәеи 
лареи реиԥырҵра лцәыцәгьоуп, 
аха лассы-лассы гәаартыла ҳамҭас 
ирылҭоит лҩызцәа. Ус илшахьоу 
аҳамҭақәа ыҟоуп Ниу-Иорк, Мона-
ко, Франциа. Иара убасгьы лколлек-
циақәа шьҭоуп Урыстәыла, аҳәаа-
нырцә уҳәа  еицырдыруа ауаа рҿы. 
Иазгәаҭатәуп «Римлянки» ҳәа за-
хьӡу лусумҭақәа руак  шааихәаз 
америкатәи ақәҧаҩ Кевин Джон-
сон.

Лара хықәкыс илымоуп лхатәы 
школ аартра.

Аида Габуниа, 
ААУ афилологиатә факультет 

ажурналистика аҟәша
аҩбатәи акурс астудент 

Уус бзиа ианубо

 d Аԥсны Аџьынџьтәылатә еи-
башьраан  (1992-1993) ҳажәлар 
иргаз Аиааира 30 ш. ахыҵра 
аҳаҭыр азы Аԥсны ашәҟәыҩҩцәа 
Реидгылеи ашәҟәыҩҩцәа 
Рассоциациеи раԥшьгарала 
иҭыжьуп ажәеинраалақәа ре-
изга «Абрыскьыл иоуп рашьла 
инеиуа…» 

Аԥсныҳәынҭшәҟәҭыжьырҭаҿы 
иҭыжьу зыӡбахә ҳамоу аизга аатуе-
ит «Зыжәлар ргәеисра иацу»  зыхьӡу 
аԥхьажәала. Уаҟа иаҳәоит: «аԥсуа 
сахьаркыратә литература адоуҳатә 
культура арҿиара, жәлар рмилаҭ 
хдырра ашьҭыхра иацхраауеит. 
Амилаҭтә литература анышьақәгы-
ла аахыс ҳашәҟәыҩҩцәа ҳажәлар 
ргәеисра иацын. Амилаҭ-хақәиҭратә 
қәԥараан жәашықәсала жәлар 
рзинқәа ирзықәԥоз абиԥарақәа 
ирылагылан, шьардагьы рылдыр-
шеит». 

Ҵабыргны, ашәҟәыҩҩцәа ес нагь 
рыжәлар рыцәгьеи рыбзиеи ры-
цеиҩыршон, иахьагьы ус иааиуе-
ит. Даҽакала ҟалашьагьы амаӡам, 

зхатәы бызшәеи зыжәлари рымаҵ 
зуа ашәҟәыҩҩы зегьы изеиԥшны 
иуаажәлар дызрылагылашам, Аԥс-
ны аԥеиԥш лаша азықәԥара насыԥ-
ны ишьоит. 

Ашәҟәы еиднакылеит аԥсуа 
поетцәа еиуеиԥшым рабиԥарақәа 
ҩынҩеижәахҩык рпоезиатә рҿи-
амҭақәа. Урҭ иреиуоуп: Б. Шьынқәба, 
И. Ҭарба, Кә. Ломиа, Гь. Гублиа, И. 
Лашәриа, М. Миқаиа, Кә. Герхелиа, Н. 
Ҭарԥҳа, П. Бебиа, Б. Гәыргәлиа, С. Ҭар-
кьыл, З. Кәарҷиа, В. Дауҭиа, Т. Ҷаниа, 

М. Лашәриа, Т. Аџьба, Н. Кәыҵниа, В. 
Ахьиба, В. Амаршьан, В. Касланӡиа, Р. 
Лашәриа, Б. Барцыц, И. Ԥкьын, Г. Ала-
миа, И. Миқаиа, Р. Смыр, Л. Макачаа, 
В. Кәакәасқьыр, Л. Тәанԥҳа, В. Занҭа-
риа, С. Агындиа, В. Ҷыҭанаа, В. Аԥҳа-
зоу, Е. Ажьиба, Е. Бебиа, В. Кәаӷәаниа, 
М. Џьапуаԥҳа, А. Лагәлаа, С. Делԥҳа, 
Гә. Кәыҵниа, Гә. Сақаниа, З. Ҭҳаиҵыкә, 
З. Ажьиԥҳа.

Аибашьраан еиԥш, иахьагьы 
аԥхьаҩцәа ибзианы ирыдыркыло 
ажәеинраалақәа еиуеиԥшым, ир-
ныԥшуеит Аԥсадгьыл абзиабара, 
ҳажәлар рдоуҳа, ргәаӷь, раԥсуа-
ра амчхара, аӷа иҿагыланы ақәԥа-
раҿы Аԥсны аҵеицәа иаадырԥшуаз 
агәымшәареи афырхаҵареи, Аиааи-
ра иацыз агәышьҭыхреи. Аҩымҭақәа 
ирныԥшуеит ҳажәлар Аиааира 
агәрагара ду шрымаз, егьшрылдыр-
шаз. 

Ашәҟәы ахьӡ аагоуп Б. Шьынқәба 
иажәеинраала «Абрыскьыл иоуп 
рашьла инеиуа…» аҟнытә. Абрыскьыл 
ихаҿала иаарԥшуп ахақәиҭразы 
жәлар рықәԥара иалҵшәахаз Аиа-
аира.

Аҭыжьымҭа еиқәдыршәеит 
В. Аԥҳазоу, Е. Ажьиба, А. Лагәлаа.  
Ашәҟәы редакторс дамоуп С. Лада-
риа, асахьаҭыхҩыс – Р. Габлиа.

В. Ацанба

«Абрыскьыл иоуп рашьла инеиуа…»

Аиааира 30 ш. ахыҵра 
иазку аизга

 d Ажурналист, апрофессор Ека-
терина Бебиа лышәҟәы ҿыц «Ва-
лериан Кобахиа» (аԥсышәалеи 
урысшәалеи) аӡыргара мҩаԥы-
сит Аԥсны Аиҳабыра Реилаза-
ара аилатәарақәа рзал аҟны. 
Аҳәынҭқарратәи аполитикатәи 
усзуҩы Валериан Осман-иԥа Ко-
бахиа изку ашәҟәы ҭыжьуп уи ди-
ижьҭеи 95 ш. аҵра аҳаҭыр азы. 

Аҭыжьымҭаҿы иазааҭгылоуп ина-
лукааша аҳәынҭқарратә усзуҩы, 
зыԥсҭазаара зегьы зыжәлар рымаҵ 
аура иазызкыз В. Кобахиа имари-
амыз амҩа дшанысыз. Еиуеиԥшым 
ашықәсқәа раан анапхгаратә маҵу-
рақәа ныҟәигеит. Асовет аамҭазы 
аԥышәа зоухьаз апартиа Гәдоуҭатәи 
араионтә комитет актәи амаӡаныҟә-
гаҩс аус иуан.  Ашьҭахь – жәашықәса 
инеиԥынкыланы апартиа Аԥснытәи 
аобласттә комитет актәи амаӡа-
ныҟәгаҩс дыҟан.  Апартиатә усу-
ра акыр ауадаҩрақәа шацызгьы, 
ижәлар рԥеиԥш аԥхьа иргылон. Аԥс-
ны Иреиҳаӡоу Асовет Апрезидиум 
Амаӡаныҟәгаҩс, ашьҭахь – уи Ахан-
тәаҩыс аус иуан.  Иахьакәзаалак-
гьы, ианакәзаалакгьы В. Кобахиа 
амилаҭ зҵаарақәа рҟны апринци-
пра ааирԥшуан, ижәлар ринтересқәа 
рыхьчара дацәхьаҵуамызт, урҭ аԥхьа 
иргылон.

Ашәҟәы иацу Тарас Шамба 
иаԥхьажәа аҟны хәҭа-хәҭала даза-
аҭгылоит В. Кобахиа амилаҭтә ҵа-
кы змаз азҵаарақәа илаԥшҳәааҿы 
ишыҟаз, Аԥсны еиԥш, еснагь Моск-
ватәи аԥсуа диаспора дышрыма-
даз, ишеиқәшәалоз, дзызҿлымҳаз-
гьы шырацәаз. 

Автор лыстатиа «Ҳажәлар ргәа-
лашәараҿ наӡаӡа иаанхо» аҟны да-
лацәажәоит В. Кобахиа ижәлар ры-
маҵ аниуаз еиуеиԥшым амаҵурақәа 
данырхагылаз ашықәсқәа раантәи 
ахҭысқәа.  Инарҭбаау лстатиа «Угли 
родного очага» аҟны акәзар, жәлар 
рҵеи лаша иабшьҭра рҭоурых ина-
маданы, ихаҿсахьа инарҵауланы 
ицәырылгоит, ихәыҷреи иқәыԥшра 
ашықәсқәеи инадыркны аҳәынҭқар-
ратә маҵурақәа рҟны даныҟаз 
аамҭақәа рҟынӡа.

Хымԥада,  В. Кобахиа ес нагь 
ижәлар дшыр зааигәаз шьақә-
нарӷәӷәоит  1989 ш. март 18 рзы 
Лыхны ақыҭан имҩаԥысыз ажәлар 
реизара иаднакылаз Ақәҵара, Апар-
тиа Аԥснытәи аобласттә комитет  ак-
тәи амаӡаныҟәгаҩ Борис Адлеиба 

днаивагыланы, инапы ахьаҵаиҩыз.   
Убас, акырӡа зҵазкуа акәын 1990 ш. 
маи  ҩажәеихәба рзы  Аԥсны Ире-
иҳаӡоу Асовет ахәаԥшразы ицәыргаз 
Аԥсны Асуверенитет азы Адеклара-
циа.  Араҟа В. Кобахиа аҭакԥхықәра 
ихы иадиҵеит, агәаӷьрагьы аа-
ирԥшит. Аҽны аилатәараҿы Аде-
кларациа адкылара алыршахеит. 

Е. Бебиа инарҭбааны да-
лацәажәоит Валериан Осман-иԥа 
иԥсҭазаареи иусуреи. Урҭ ашықәсқәа 
аҭоурых азы аҵакы змоу акыр 
ахҭысқәа рыла иҭәуп. Иазгәалҭоит 
уи изкны ажәа ԥхақәа шырҳәахьоу 
Аԥсны иналукааша ауаажәларратә 
аҳәынҭқарратәи усзуҩцәа аӡәырҩы. 

Аҭыжьымҭа иагәылоуп В. Кобахиа 
ибзианы дыздыруаз, аус ицзухьаз 
аҳәынҭқарратәи ауаажәларратәи 
усзуҩцәа: Нугзар Ашәба, Виаче-
слав Цыгәба, Лили Бганба, Игор 
Мары хәба, Саид Ҭаркьыл, Констан-
тин Озган, Вианор Қапба, Паҷ Бар-
цыц, Бабусиа Быҭәба-Саӷариа ргәа-
лашәарақәа. Аҵакы хазырҭәауауа 
афотосахьақәа ракәзар, аԥхьаҩцәа 
рзы аинтерес рыҵоуп, еиуеиԥшым 
аамҭақәа раан иҭыхуп, узызҿлымҳа-
хаша ахҭысқәа аадырԥшуеит.

Аԥсны Аиҳабыра Реилазаара 
аилатәарақәа рзал аҟны имҩаԥысыз  
Е. Бебиа лышәҟәы ҿыц «Валериан 
Кобахиа» аӡыргара рҽаладырхәит 
Аԥсны Жәлар Реизара Аиҳабы Ла-
ша Ашәба, Аԥсны Аԥыза-министр 
ихаҭыԥуаҩ, аекономика аминистр 
Кристина Озган, Аԥсны ашәарҭадара 
Ахеилак амаӡаныҟәгаҩс иҟаз Сергеи 
Шамба, ауаажәларратәи аҳәынҭқар-
ратәи усзуҩцәа,  аинтеллигенциа 
рхаҭарнакцәа, акультура аусзуҩцәа, 
Валериан Кобахиа иҭаацәеи иҭын-
хацәеи. 

Аусмҩаԥгатә ааиртит, егьымҩаԥи-
гон Виачеслав Цыгәба. Ашәҟәы 
аҭыжьра аԥшьгара инамаданы уи 
азырхиара шымҩаԥысуаз даза-
аҭгылеит Е. Бебиа лықәгылараан. 
В. Кобахиа дыргәаларшәауа даа-
ра азҿлымҳара бзиа зауз ахҭысқәа 
ирылацәажәеит: Апполон Думаа, 
Леонид Лолуа, Олег Еҭлухов,  Давлеҭ 
Ԥилиа, Константин Думаа, Гугуца 
Џьыкырба, Аслан Кобахиа, Фа-
рид Кобахиа уҳәа егьырҭгьы. Аԥс-
нытәи аҳәынҭқарратә университет 
астудент Мадина Амҷба даԥхье-
ит Валериан Кобахиа изку Мушь-
ни Лашәриа иажәеинраала  «Актәи 
амаӡаныҟәгаҩ, сара саԥхьаҩ».

Аҵыхәтәан Валериан Осман-иԥа 
иҷкәын Беслан Кобахиа ашәҟәы 
аӡыргарахь имҩахыҵыз зегьы иҭа-
буп ҳәа реиҳәеит.

В. Ажәанба 

Ашәҟәы ҿыц аӡыргара

Аҧсны аиҧш уи анҭыҵгьы ҳми-
лаҭтә ҟазара ӡырызгахьоу, ахәаҧш-
цәа хызххьоу, Аҧсны жәлар рартист 
Кандид Ҭарба ихьӡ зху Аҳәынҭқар-
ратә акәашаратә ансамбль «Кав-
каз» сынтәа 30 шықәса ахыҵит.

Ансамбль «Кавказ» аиҿкааҩ, уи 
асахьаркыратә напхгаҩысгьы акыр-
шықәса иамаз, аҟазара зыҧсҭа-
заараз, акәашаҩ нага Кандид Та-
рас-иҧа Ҭарба иаамҭанымкәан 
иҧсҭазаара даналҵ ашьҭахь, уи  
иус иацҵо иашьеиҳаб ишьаҭеир-
кыз, иаҧиҵаз ансамбль «Кавказ» 

напхгара аиҭоит Аҧсны жәлар рар-
тист Арвелод Ҭарба. Ансамбль аиҳа-
быси абалетместерси аус иуеит уи 
иԥа Омар Ҭарба.

Ҳаешьаратә жәларқәеи ҳареи 
ҳаидкылара, ҳакзаара хықәкыс 
измаз ансамбль аиҿкаара аиде-
иа аибашьра аамҭазгьы изыз-
цәырҵхьаз  К. Ҭарба  ансамбль 
ахьӡгьы хырҩа аимҭар залымшеит.

Ансамбль ахьӡ машәыршақә 
иҟалаз акы акәым, «Кавказ» ахьӡ  
ахала аҿахәы аҳәоит. Аибашьра 
шеилгаз хара имгакәан 1994 шықә-
са август 8 рзы еиҿкаахаз ансамбль 
анысымҩа ҭбаауп,  уи иахнагеит 
ҳаԥсадгьыли ҳажәлари ирхыргаз 
ауадаҩрақәа зегьы. Аха иага уа-
даҩра  рыԥгылазаргьы,  риааира 
рылыршаны аҿиара амҩа, аҟаза-
ра амҩа ианын, убас ала иааиуе-
ит иахьагьы.

Саԥсуоуп ҳәа зхы заԥхьаӡо да-
меигәырӷьарц залшом ансамбль 
«Кавказ» аихьӡарақәа, ақәҿиа-
рақәа. Иахьа, аиашазы, арҿиаратә 
коллективқәа иаарылыҳҳәҳәо, ҟа-
зара ҳаракыла ҳмилаҭтә кәаша-
рақәа ӡырызго ираԥхьагылоуп.

Урҭ ррепертуар иалоу акәа-
шарақәа рацәоуп: «Аԥсуа кәаша-
ра», «Ауаԥс кәашара», «Даӷьсҭанаа 
рыкәашара» уҳәа убас егьырҭгьы. 
Акәашарақәа  рҵакы мԥсахкәан 
идырҿыцуеит, еиуеиԥшым аиҭа-
крақәа аларгалоит, ихадырҭәаау-
еит. Ҿыц иаларгалаз акәашарақәа 
ируакуп, ҩыџьа реицыкәашарала 
еиҿкаау, ачечен кәашара «Нахчи-
ин хелхар». 

Аҳәынҭқарратә акәашаратә ан-
самбль «Кавказ» риубилеи рыд-
ныҳәало ирзеиӷьаҳшьап  нас 
аԥхьаҟагьы  ақәҿиара бзиақәа.

Аҟазара амҩа ду

«Кавказ» – 30 шықәса

Алиса Гәажә-ҧҳа

 d Урыстәыла Афедералтә 
Шәарҭадара Амаҵзура иреиҳаӡоу 
аҵараиурҭақәа ркурсантцәеи Аԥс-
ны Аҳәынҭқарратә Шәарҭадара 
Амаҵзура анапхгареи реиԥылара 
мҩаԥысит.

 Аԥсны Аҳәынҭқарратә Шәарҭа-
дара Амаҵзура ахантәаҩы аамҭа-
ла инапынҵақәа назыгӡо апод-
полковник Дмитри Қәычбериа 

акурсантцәа абжьгарақәа риҭеит, 
рҵараҿы ақәҿиарақәеи аихьӡа-
рақәеи рзеиӷьаишьеит, иара убас 
раԥхьаҟа ртәыла ашәарҭадара ахь-
чараҿы ирыхәаша адыррақәеи ал-
шарақәеи шроуа азы агәыӷра аа-
ирԥшит, – адырра ҟанаҵоит Аԥсны 
Аҳәынҭқарратә Шәарҭадара Амаҵ-
зура ап ресс-маҵзура.

 Есышықәса Аԥсны Аҳәынҭқар-
ратә Шәарҭадара Амаҵзура Аԥсны 
абжьаратәи, иреиҳаӡоуи аҵараи-
урҭақәа рҿы аҵара зҵо рыбжьара 
аҳәынҭқарратә Шәарҭадара алыр-
шара аганахьала аспециалистцәа 
разыҟаҵаразы алԥшаарақәа мҩаԥ-
нагоит.

Акурсантцәа рԥылара

Иҿырԥшыгоу амҩа


